
Аилацәажәара 

 d Март 12 рзы Аҧсны Амини-
стрцәа Реилазаара ахыбраҿы 
имҩаҧган Урыстәыла Ахадас 
Владимир Владимир-иҧа Путин 
иалхра аламҭалазтәи Аҧснытәи 
аҿар рфорум. Уахь инаҧхьан 
Аҧсны Ахада Аслан Бжьаниа, уи 
ихаҭыҧуаҩ Бадра Гәынба, Аҧы-
за-министр Алеқсандр Анқәаб, 
Аҧсны Жәлар Реизара Аиҳабы 
Лаша Ашәба, Аҧсны иҟоу Уры-
стәыла ацҳаражәҳәаҩ Михаил 
Шургалин, аминистрцәа, аҵарау-
аа, астудентцәа, аҿар.

Афорум аартуа, «Аҧсны аҿар 
рфорум»  ахантәаҩы Инал Хыш-
ба бзиала шәаабеит ҳәа реиҳәе-
ит  Аҧсны Ахада, асасцәа, аҿар еи-
заз зегьы. Дазааҭгылеит мышқәак 
рыла Урыстәыла Ахада иалхрақәа 
шымҩаҧысуа. Убри инамаданы 
ирыӡбеит Аҧсны араионқәа зегьы 
рҟынтәи аҿар алархәны Урыстәы-
леи  Аҧсни реизыҟазаашьақәа 
ирылацәажәарац афорум амҩаҧ-

гара. Иарҳәан Аҧсны  агимн.
Анаҩс ажәа иман Аҧсны Аха-

да Аслан Бжьаниа. Уи аҿар рахь 
ихы нарханы иҳәеит, иахьатәи 
аҿар исуверентәу зхы иақәиҭу 
аҳәынҭқарраҿы инхартә еиҧш 
аҭагылазаашьа шрымоу. Да-
ра Аҧсны аҧхьаҟатәи аҧеиҧш 
шракәу. Иазгәеиҭеит Асовет Еид-
гыла анхыбгала ашьҭахь,  Аҧсны 
Раҧхьатәи Ахада Владислав Гри-
гори-иҧа Арӡынба аҧхьа днаргы-
ланы, Аҧсны аҿар наиваргыланы 
ишрылдыршаз аҵасқәеи, ақьаб-
зқәеи, абызшәеи мырӡкәа Аҧсны 
ахақәиҭра аманы аҟалара.

Иахьатәи ҳаамҭазы адунеи аҟ-
ны еиуеиҧшым угәы иамыхәаша 
ахҭысқәа мҩаҧысуеит. Убри ина-
маданы Аҧсны аҿар аҧеиҧш 
бзиа рыманы иҟаларц, аҵара бзи-
аны ирҵаларц, агәабзиара ры-
мазарц азы изықәгәыӷәа страте-
гиатә ҩызас ирымоу Урыстәыла 
шакәу. Иҳәеит, кыр шықәса инар-
кны иахьа уажәраанӡа ганрацәа-
ла ацхыраара ду шҳанаҭо Уры-
стәылатәи Афедерациа. Уи адагьы, 
уи ишабзоуроу хаз ҳәынҭқарраны 
ҳаҟалара.

Иара убас иазгәеиҭеит, Аҧснын-
тәи хатәгәаҧхарала хыҧхьаӡара 
рацәала аҧсуаа рыҷкәынцәа Уры-
стәыла Донецк имҩаҧнаго арратә 

операциа ҷыда аҟны ишеибашьуа. 
Урҭ ишрыбзоуроу  ҧхьаҟатәи аҧе-
иҧш. Убри зегьы азгәаҭаны, Аҧс-
ны аҿар март 17 рзы имҩаҧысра-
ны иҟоу алхрақәа раан Урыстәыла 
Ахадас Владимир Владимир-иҧа 
Путин иалхра азҿлымҳара ҟаҵа-
ны абжьыҭира инеирц. Иҳәеит, уи 
иалхра Аҧсны аҭынчра аҭышәын-
тәаларазы, аҿиаразы аҵак дуӡӡа 
шамоу.

Инал Хышба иажәахә аҿы да-
зааҭгылеит, хыҧхьаӡара рацәа-
ла, хатә-гәаҧхарала аҧсуаа 
рыҷкәынцәа Урыстәыла ишеи-
башьуа. Имаҷҩымкәа хаҵары-
ла аибашьра ацәаҳәаҿы ишҭа-
хахьоу. Уи зегьы зызку аҭынчра 
аҟалара, аиааира агара ауп. Иара 
убас иҳәеит, Аҧсны Аџьынџьтәы-
латә еибашьра анеилга ашьҭахь, 
хыҧхьаӡара рацәала аурыс 
бжьаҟазаратә мчқәа  ирылаз ару-
аа шҭахаз аҳәаа ахьчараҿ. Уи зы-
рыхьчоз Аҧсны аҭынчра ҟаларц 
азы шакәыз.

Анаҩс ажәахә ҟаиҵеит Аҧс-
ны аҿари аспорти рхеилак аиҳа-
бы Ҭарашь Ҳагба. Уи дазааҭгылеит, 
ас еиҧш иҟоу аизара зыбзоуроу 
имҩаҧысраны иҟоу алхрақәа рҟ-
ны Урыстәыла Ахадас Владимир 
Путин иалхра шакәу. Иазгәеиҭе-
ит, Урыстәылеи Аҧсни  шеизаа-
игәахаз  1993 - шықәса  сентиабр 
30 инаркны. Хашҭшьа змам хҭы-
суп ҳәа азиҧхьаӡеит  2008-тәи 
ашықәс август 26 – Аҧсны азхаҵа-
реи Ахьыҧшымреи рымш. Иҳәеит 
Урыстәылеи Аҧсни аспорт агана-
хьала аиҩызара, аусеицура бзиа 
шрыбжьоу. Иазгәеиҭеит, аста-
дионқәеи аспорттә залқәеи ре-
иҭашьақәыргылараҿы афинанстә 
цхыраара шыҟанаҵаз Урыстәы-
латәи Афедерациа. Уи иабзоура-
ны Аҧсны хыҧхьаӡара рацәа-
ла аспорт иазҿлымҳахо иалагеит. 
Уимоу аҳәаа анҭыҵ имҩаҧысуа 
еиуеиҧшым аицлабрақәа рҿы 
аҧхьахәқәа ргахьеит. Убри зегьы 
азгәаҭаны, аҿар ирабжьеигеит Уры-
стәыла Ахада иалхрақәа рыҽрыла-
дырхәырц, Владимир Путин рыб-
жьы ирҭарц.

Иқәгылан, ажәахәқәа зҳәаз 
иреиуоуп Аҧснынтә Донецк 
хатәгәаҧхара еибашьуа М. Цкәиа,  
иара убас Р. Ануа, А. Тменов. Идыр-
бан авидеонҵамҭақәа. 

Аҵыхәтәан напышьҭыхрала 
рыбжьы рҭиит арезолиуциа адкы-
ларазы. Уи даҧхьеит Аҧснытәи 
аҳәынҭқарратә университет амаги-
стратура астудент Алхас Ҕәынџьиа.

Стелла Сақаниа 

Аҧсны аҿар 
рфорум

Урыстәыла Ахада иалхра 
аламҭалаз

Аԥсны Ахада Аслан Бжьаниа 
Аԥсны аҳәса Жәларбжьаратәи 
Рымш рыдиныҳәалеит

«Акыр иаҳзаԥсоу ҳанацәа, 
ҳаҳәшьцәа! 

Гәык-ԥсык ала ишәыдысныҳәалоит 
аҳәса Жәларбжьаратәи Рымш.

 Шәара шәыбзоурала ари аԥсҭа-
заара даҽа цәа хаак ахалоит, шәа-
ра уи арԥшӡара шәылшоит, ҵакыла 
ихашәырҭәаауеит хылҵла ирбеианы.  
Шәыжәҩа иқәу аидара шымариам-
гьы, аҵахара шәыздырӡом, шәнапы 
злаку иарбан усзаалак хьӡы-ԥшала 
инашәыгӡоит, убри аангьы шәгәыкреи 
шәгәыбылреи шәшыцыц ишәыцуп. 
Шәара адунеи еибаркны изку абзи-
абареи ауаҩ ихӡыӡаареи шәырсим-
волын ахаангьы. 

Аибашьра аамҭа хьанҭақәа раан-
гьы ахацәа шәарӷьажәҩаны шәрыд-
гылан. Шәыгәаӷьреи шәхамеигӡа-
реи рыла иалыршоу рацәоуп Аԥсны 
Аҳәынҭқарра ихьыԥшым, исуверен-
тәу ҳәынҭқарраны ашьақәгылараҟны. 

Абри амш ссир азы иҭабуп ҳәа 
раҳҳәоит Аԥсны аҵеицәа хьӡырҳәа-
гақәа зааӡаз анацәа. Ахә ашьара 
уадаҩуп урҭ иаадырԥшуа агәамч, 
аҟәыӷара ду. 

Акыр иаԥсоу ҳанацәа, ҳаҳәшьцәа, 
аҭыԥҳацәа, насыԥ шәыманы, ишәза-
аигәоу ауаа рыгәҭаны гәырӷьары-
ла шәаԥылалааит ари ааԥын ныҳәа 
есышықәса! 

Ишәзеиӷьасшьоит аихьӡарақәа 

шәнапы злаку аусқәа рҟны, агәабзи-
ара, ахирра агымзааит шәыҩнаҭақәа! 
Ҳшәызгәдууп, шәааигәа ҳаҟазар, 
ҳаидгылазар ҳҭахуп есқьынгьы 
ихьыԥшым ҳаԥсадгьыл шьахә амаҵу-
раҟны».

* * *
Аԥсны Жәлар Реизара – Апар-

ламент Аиҳабы Лаша Ашәба аҳә-
са Рымш азы адныҳәалара ҟаиҵеит. 

«Акыр иаԥсоу ҳанацәа, ҳаҳәшьцәа, 
ҳҩызцәа! 

Аԥсны Жәлар Реизара – Апарла-
мент ахьӡала гәык-ԥсык ала ишәы-
дысныҳәалоит аҳәса Жәларбжьа-
ратәи Рымш!  

Арҭ ааԥын мшқәа рзы шәара 
ишәызку ажәақәа зегьы ҳаҭырла, гәы-
блыла  ҳшышәзыҟоу атәы рҳәоит. Аду-
неи ыҟанаҵы иҟоу аҟазшьа ссирқәа 
– анра, ахамеигӡара, аҟәыӷара, аҭа-
ацәарақәа еилшәарада иаазго аԥхар-
ра  ныҟәызго шәара шәоуп, акыр иаԥ-
соу ҳанацәа, ҳахәшьцәа.  

Иҭабуп ҳәа шәаҳҳәоит баагәа-
раҵас шәахьҳадгылоу азы, иҳашәҭо 
аԥсҭазаара агәрагаразы. Аԥсны 
иқәынхо аҳәса, ааԥсара ззымдырӡо, 
еиуеиԥшым аусхкқәа знапы рылаку, 
хьӡы-ԥшалагьы иныҟәыргоит анра, 
аиаҳәшьара, аиҩызара. Шәара шәла-
галамҭа маҷӡам иара убас ҳҳәынҭқар-
ра аҿиараҟны, аизҳазыӷьараҟны.

  Абри ааԥын ныҳәамш азы гәыка-
ла ишәзеиӷьаҳшьоит агәабзиара, агәа-
лаҟазаара бзиа, анасыԥ!

Арратә ҽазыҟаҵарақәа 
мҩаԥысуеит

 d Хәажәкырамза  5 инаркны 
хәажәкырамза  15 аҟынӡа Аԥсны 
Арбџьар Мчқәа рҿы имҩаԥысуе-
ит Аԥсны акоманда-штабтә ҽа-
зыҟаҵарақәа. 

Аҽазыҟаҵарақәа рхықәкы 
хаданы иҟоуп – аибарххареи 
ашәарҭареи  зцу аҭагылаза-
ашьақәа рҿы арратә комиссари-

атқәа, арезервтә хәҭақәа рштабқәа 
рҽеизгаратә усқәа рынагӡара 
аҩаӡара ашьҭыхра, – иаанацҳа-
уеит атәылахьчара Аминистрра 
апресс-маҵзура. 

Арратә зыҟаҵарақәа рхы рыла-
дырхәуеит ареспублика амчратә 
усбарҭақәа иҷыдоу аҟәшеиҵақәеи 
арезервистцәеи.  

 Арратә ҽазыҟаҵарақәа Аԥс-
ны Арбџьар Мчқәа рштаб  Хада 
аиҳабы  инапхгарала ахысырҭақәа 
зегьи аруаа рзы макьаназы иды-
рым аҭыԥқәеи рҿы  имҩаԥысуеит.

Арбџьар Мчқәа рҿы

Адныҳәаларақәа

 d Аиашьа дыӷәӷәоуп аиашьа ила, 
ҳаргьы иахьа ҳ-Аԥсны хәыҷы иаха-
лашо амра, иҳамоу аҭынчра зына-
гӡахомызт аҳәынҭқарра дуӡӡа Уры-
стәыла ажәҩа ҳаҵанамкызҭгьы.

Абар шьҭа ҩ-шықәса ҵит Уры-
стәыла  Украина имҩаԥнагоижьҭеи 
арратә аоперациа ҷыда. Уи аха-
натә иалагылоуп Аԥсны аҵеицәа. 
Хьаа дууп ҳажәлар маҷ рзы убра 
ҳаҷкәынцәа ахьҭахо, аха ахақәиҭра 
нагӡа уоурц азын еснагь уабџьар 
мазеизароуп, ашәарҭараан иувагы-
лаз аиашьара изууроуп. Абри аамҭа 
иҭагӡаны, Украина зхы ыҵызхыз ана-
цистцәа ирҿагылоу аибашьраҿы иҭа-
хахьеит 30-ҩык инреиҳаны Аԥсны 
аҵеицәа.

Ааигәа Гәылрыԥшь араион, 
Агәыӡера  аҳаблан иаартын Украи-
на арратә аоперациаҿы  иҭахаз СВО 

афырхаҵа Давид Заур-иԥа Сабекиа 
ихьӡала аҳаҭыртә ҭӡы.

Диит иара Башкортосҭан, ақа-
лақь Стерлитамак.  Иара убра далгеит 
ашкол, дҭан Башкириатәи аҳәынҭқар-
ратә университет аиурист изанааҭ 
ла. 2016 шықәсазы Давид дахысит 
арратә маҵзура ВДВ абригада ақа-
лақь  Кубленко, Москватәи аобласт. 
2018 шықәса ноиабр азы инапы аҵа-
иҩит аконтракт Урыстәылатәи Афеде-
рациа атә́ылахьчара Аминистрраҿ, 
дагьыхынҳәит Аԥсныҟа, абра арратә 
маҵзура дахысырц. Хышықәса дахы-
суан Гәдоуҭа иҟоу Урыстәылатәи ар-
ратә базаҿы 7-тәи аԥшыхәратә ро-
та аҟны. Агәыӡера иара дынхон иаб  
иаҳәшьцәа Дареџьани Елисои рҟны. 
Агәыӡера иара изы имчы ҭаҵаган, 
ишьамхы рӷәӷәаган.

Аконтракт аҩбатәи аҿҳәараан 
Давид диаган ақалақь Будионовск, 
Ставропольтәи аҿацә аҟны иҟоу ар-
ратә базахь.

2022 шықәса 24 февраль инаркны 
далахәын Урыстәыла Украина имҩаԥ-
наго арратә аоперациа. Абри ашықәс 
азы иара ҩынтәны иоухьаз ахәрақәа 
ирыхҟьаны  амедкомиссиа ихы  

дшақәиҭыртәызгьы деиҭахынҳәит 
ирхәҭахьы, «сара убра  саҭахуп»  ҳәа 
аҭак рыҭауа. Аиашазы, иара иҩыз-
цәа дырҭахын аҳауеиԥш, акрызды-
руа аԥышәа змоу акомандаҟаҵаҩыс, 
избанзар иара дахысхьан азыҟаҵара 
бзиа, насгьы убри аҟынӡа алахҿыхра, 
аҟәыӷара иныԥшуан, иага ҭагылаза-
ашьа хьанҭа иалагылазаргьы исол-
даҭцәа ргәы шьҭихуан, игәра ргон, 
«Ҳара ҳаԥсҭазаара ҳтәыла иатәуп, 
ҳаԥсҭазаара Анцәа итәуп» иҳәон иара, 
абас – дыргәаладыршәоит иҩызцәа.

Дҭахеит Давид Сабекиа ианвар 7 
рзы адҵа шынаигӡоз. Ифырхаҵараз 
данҭаха ашьҭахь ианашьан Урыстәы-
ла атәылахьчара Аминистрра ахьӡа-
ла аҳамҭақәа.

Аҳаҭыртә ҭӡы аартуа уи мҩаԥыз-
гоз, Гәылрыԥшь араион, ауаажәлар-
ратә еиҿкаара «Русское содруже-
ство» анапхгаҩы Валентина Пицевич 
илҳәеит Аԥсни Урыстәылеи рҵеи 
лаша Давид ихьӡ хашҭра шақәым. 
Ажәахәқәа ҟарҵеит Вл. Арӡынба ихьӡ 
зху амузеи аиҳабы, Аԥсны Афырхаҵа 
Мзиа Беиа. Аешьара рыхьӡала еизаз 
иҭабуп ҳәа реиҳәеит Нугзар Сабе-
киа. «Давид дышқәыԥшӡаз идунеи 
иԥсахит, аха аӡәгьы димырԥхашье-
ит, фырхаҵаҵас ихы мҩаԥигеит», – 
азгәеиҭеит иара. 

Зԥазаҵә дҭахаз ан Рашана Са-
бекиа  илгәалалыршәон лыҷкәын 
иԥсҭазаара: «Давид иниҵыз маҷуп, 
аха изуҳәаша рацәоуп, иара еснагь 
ихы-иҿы ихаччон,  деилҟьан оума-
кала бзиа ибон иаб иԥсадгьыл  Аԥс-
ны. Сара сышҟа иааилоит лассы-лас-
сы иҩызцәа, даҳгәаларшәо ҳаччоит, 
ҳагьҵәуоит, аибашьраҿы раԥхьатәи 
ахәра ӷәӷәа аниоуз «Сыҷкәын де-
иқәхеит, анцәа диман азы ҳәа сҳәа-
уан, аха иахьа  аԥсҭазаара ианым-
шәо ахәра дансцәага исҳәагәышьеит 
– «сыҷкәын анцәа бзиа дибон, анцәа 
дигеит ҳәа».  

Лабжышда узазыӡырҩуамызт 
ан-афрыԥҳәызба  Рашана лгәыжь-
жьага ажәақәа, лԥа ақәрахьымӡа изк-
ны илҩыз ажәеинраала Ажәалага-
лақәа рҳәеит  СВО алахәыла Андреи  
Чирков, Вадим Никоненко.

Алахьеиқәҵаратә митинг ашҟа 
иааиз  ашколхәыҷқәа ажәҩан ахь 
идәықәырҵеит анкьапышҭарчқәеи, 
аҳәыҳә шкәакәақәеи – урҭ аҭын-
чреи ацқьареи ирсимволуп. Хашҭра 
рықәымлааит аҭынчреи аиашареи  
зыԥсҭазаара ахҭнызҵаз ҳҵеицәа 
зегьы.

Ан – афырԥҳәызба 
лԥазаҵә дихцәажәон

Ҳҵеицәа рфырхаҵара

Наира Сабекиа

 d Аԥсны абылтәы џьармыкьа 
алахәылацәа зегьы рзы еиҟароу 
аҭагылазаашьақәа раԥҵареи арес-
публикаҿы абылтәы азымхара 
аԥхьырҟәҟәаареи хықәкыс иҟаҵа-
ны, Аминистрцәа Реилазаараҿы 
«Ареспублика абылтәы џьармыкьа 
аҭышәынтәаларазы аамҭалатәи аус-
нагӡатәқәа рзы» Ақәҵара рыдыр-
кылеит.  

  «Ақәҵарала уажәтәи аамҭазы 
Аԥсныҟа  абылтәы аимпорт амҩаԥга-
ра азы алшара змоу анаплакқәак ры-
ла нефтаалыҵ ахкқәак рыҭираан иҿы-
цу анаӡаратә ахәаахәҭратә цҵақәа 
шьақәнаргылоит. Иарбоу ақәҵа-
ра адкылара ахымԥадатәра ҳазҭоу  
2024 шықәса ԥхынгәымза  1 аҟынӡа 
аус зуа Урыстәылатәи Афедерациа 

Аиҳабыра Урыстәылантәи Аԥсныҟа 
абылтәы аагара хазхаҭалатәи азин 
зауа аагаҩ иалкааразы  иаднакы-
лаз аӡбамҭа иадҳәалахеит. Убри ина-
маданы, атәыла анапхгара аӡбамҭа 
аԥҟарақәа аамҭалатәи аҟазшьа ры-
моуп», - Аԥсныпресс акорреспондент 
диҿцәажәо иҳәеит Аминистрцәа Ре-
илазаара Аппарат аекономикатә 
Усбарҭа анапхгаҩы Давид Арӡынба.  

 Ақәҵара инақәыршәаны, 
хәажәкырамза 13, 2024 шықәса инар-
кны иҿыцу анаӡаратә ахәаахәҭратә 
цҵақәа алагалахоит.  

 Абылтәы «Регуляр-92» аҭираан 
урҭ абас ала ишьақәгылоит: 

8% — анефтаалыҵқәа аизакылаҭи-
раан; 

4% —Аԥсныҟа анефтаалыҵқәа 
хазхаҭала рекспорт амҩаԥгаразы 
аҷыдалкаатә зин змоу аилахәыра 
«Роснефти» уи иаҿыгоу анаплакқәеи 
абылтәы аагара азы аиқәшаҳаҭрақәа 
(аилаӡарақәа )  зыбжьазҵаз 
анаплакқәа рыла аизакылаҭира ду  
амҩаԥгара аан; 10% — Аԥсны аҩ-

ныҵҟа иаахәаз анефтаалыҵқәа рыла 
азаҵәылаҭира амҩаԥгараан;

14% - Аԥсны аҩныҵҟа анефҭаалыҵ 
аимпортиорцәа рҟны аизакылаҭи-
ра ду аҳасабала иаахәаз  анефҭаа-
лыҵқәа рыла азаҵәылаҭира амҩаԥ-
гараан; 

18% - Аԥсны анҭыҵ иаахәаз 
анефҭаалыҵқәа рыла азаҵәылаҭи-
ра амҩаԥгараан; Адизельтә былтәы 
аҭираан: 

4% - анефтаалыҵқәа аизакылаҭи-
ра амҩаԥгараан, анефтаалыҵқәа рим-
портиорцәа рыла анефҭаалыҵқәа 
аизакылаҭира ду аҳасабала рыҭи-
рагьы уахь иналаҵаны; 

6% - Аԥсны аҩныҵҟа иаахәаз 
анефҭаалыҵқәа рыла азаҵәылаҭира 
амҩаԥгараан; 

10% - Аԥсны анҭыҵ иаахәаз 
анефҭаалыҵқәа рыла азаҵәылаҭира 
амҩаԥгараан;

 6% - Аԥсны аҩныҵҟа анефтаа-
лыҵқәа римпортиорцәа рҿы аиз-
акылаҭира ду аҳасабала иаахәаз 
анефтаалыҵқәа  рыла азаҵәылаҭира 
амҩаԥгараан. 

Аԥсны аминистрцәа Реилазаара 
Ақәҵара азинмчы амоуп 2024 шықә-
са ԥхынгәымза 1 азынӡа.

Анефтаалыҵқәа  рыла 
ахәаахәҭра

Аԥсны Аминистрцәа       
Реилазаараҿы

Ҩ-ԥышәарак рыкәша-мыкәша

 d Атәыла Аԥыза-министр Алеқ-
сандр Анқәаб Аҟәатәи ашколқәа 
рырҵаҩцәа гәыԥҩыки Жәлар Ре-
изара-Апарламент адепутат Наур 
Нарманиеи идикылеит. 

Урҭ Аԥыза-министр жәабранм-
за 8, 2024 шықәсазы Аԥсны аҵа-
ра Аминистрра иҭнажьыз Адҵа  № 
 21 ина маданы Аԥсны арҵаҩратә 
еилазаара, абжьаратә школқәа 
рырҵаҩцәа, Аԥснытәи аҳәынҭқар-
ратә университет арҵаҩцәагьы уахь 
иналаҵаны, еицҿакны рзанааҭтә 
гәаанагара ахьаадырԥшыз аҳәамҭа 
ирҭеит.

  Иарбоу Адҵа ала, аҵара Ами-
нистрра «амаҭәар «Аматематика: 
алгебреи агеометриеи 9-тәи акласс 
аҿы», иара убас амаҭәар «Амате-
матика: алгебреи анализ алагареи, 
агеометриа 11-тәи акласс аҿы» ала 
иҩны аԥышәара аҭаразы» Аԥҟара 
шьақәнарӷәӷәеит.  Арҵаҩратә еи-
лазаара аҳәамҭаҿы урҭ ас еиԥш 
аӡбамҭа рақәшаҳаҭымра Амини-
стрра аҟынтәи зҭак рмоуз азҵаа-
рақәа жәпакы ишрыдҳәалоу ар-
боуп.   Ахәҭакахьала, аматематика 
арҵаҩцәа, аметодистцәа аҩратә 
ԥышәарақәа рымҩаԥгареи аҵаҩцәа 
рдырра ахәшьара аҭареи аԥҟарақәа 

ас еиԥш шьҭанкыла аиҭакра рала-
галара хықәкыс иамоу азы азҵаа-
ра ықәдыргылоит.  Аспециалистцәа 
ргәаанагарала, ас еиԥш аҿыц-
рақәа ралагалара иаамҭаӡам, избан 
акәзар, уи ихадоу ашколтә ԥышәа-
рақәа рымҩаԥгара аҟынӡа хы мз-
заҵәык шыбжьоу имҩаԥысит, урҭ 
аметодистцәа,  дара арҵаҩцәагьы 
алархәны рылацәажәара мҩаԥ-
гамызт, аесперименттә ҭҵаарақәа 
раҳасабала агәаҭарақәа (апроба-
циақәа) мҩаԥгамызт, иҟаҵамызт 
иарбоу аексперимент аихшьалақәа. 

Арҵаҩцәеи аметодистцәеи 
ишазгәарҭо ала, аҵара Аминистрра 
иарбоу Адҵа аҭыжьраан аспециа-
листцәа изныкымкәа еиуеиԥшым 
аформатқәа рыла, аҵарадырреи, 
анаукеи, абызшәатә политикеи рзы 
Апарламенттә еилакы аилатәараҿы 
уахь иналаҵаны,     иаадырԥшуаз 
рзеиԥш позициа иазхьамԥшӡеит. 

Аҳәамҭа иарбоу ашьақәырӷәӷәа-
гақәа шьаҭас иҟаҵаны, ареспубли-
ка арегионқәа зегьы рхаҭарнакра 
назыгӡо аматематика арҵаҩцәа, 
атәыла анапхгара ахь иарбоу Ами-
нистрра Адҵа аԥыхра алыршаразы  
аҳәара ҟарҵоит. 

Аиԥылара аихшьалақәа ҟаҵо,  
Аԥыза-министр Алеқсандр Анқәаб 
атәыла Анапхгара ишьақәгылаз 
аҭагылазаашьа ҭҵааны, излауа ала  
хара имгакәа аҭак шыҟанаҵо азы 
аҳәамҭа ҟаиҵеит.

Аҵарадырра азҵаарақәа

Арҿиаратә усеицура амҩала

Акультуратә форум «Арт-курул-
таи» инақәыршәаны, С.Ҷанба ихьӡ 

зху Аԥсуа аҳәынҭқарратә драматә 
театр аиҳабы Алхас Ҷолокәуеи М.
Гафури ихьӡ зху адрама Башкири-
атәи аҳәынҭқарратә академиатә 
театр аиҳабы Иршат Фаизуллини 
аусеицуразы аиқәшаҳаҭра рнапы 
аҵарҩит.

Аԥсуа театр аиҳабы иара убас 
атеатр-концерттә еиҿкаарақәа 
рнапхгаҩцәа ахьеиԥылоз дықәгы-

леит. «Арт-курултаи» – Урыстәылан 
есышықәса имҩаԥыргауа акульту-
ратә форум дуқәа ируакуп. Еса-
аира уи амҽхак арҭбаауеит. Ҳаз-
ну ашықәс азы акәзар, Урыстәыла 
арегионқәа рнаҩсангьы, афорум 

аусура рхы аладырхәит Аԥсни, Бе-
ларуси, Ҟазахсҭани, Узбеқисҭани, 
Китаии рхаҭарнакцәа.

Афорум апленартә еилатәара 
иалахәын Ареспублика Башкорто-
сҭан Ахада Ради Хабиров (видеое-
имадарала), Урыстәылатәи Афеде-
рациа акультура аминистр Ольга 
Лиубимова, Башкортосҭан Аԥы-
за-министр Андреи Назаров.

Атеатртә ԥсҭазаара

Дунеик зҭаӡо абаҩхатәра 
Таиф Аџьба диижьҭеи  85 ш. аҵра иазкны

Еицырдыруа аԥсуа поет Таиф 
Аџьба диижьҭеи 85 шықәса ҵит. 

Таиф Шьаадаҭ-иҧа Аџьба 
диит (11.03.1930) Гәдоуҭа ара-
ион Аҷандара ақыҭан СССР 
ашәҟәыҩҩцәа Реидгылеи Аҧс-
ны ашәҟәыҩҩцәа Реидгылеи 
дрылан. Д. И. Гәлиа ихьӡ зху Аҧс-
ны аҳәынҭқарратә премиа иа-
нашьоуп (иажәеинраалақәа ре-

изга «Аныҳәаҧхьыӡ» азы). 
Гәдоуҭа араион Аҷандаратәи 

абжьаратәи ашкол даналга, дҭало-
ит А. М. Горки ихьӡ зхыз Аҟәатәи 
аҳәынҭқарратә арҵаҩратә инсти-
тут афилологиатә факультет 
(1967). 1983-1985  шш. раан 
дырхысит А. М. Горки ихьӡ зху 
Москватәи Алитературатә инсти-
тут  Иреиҳаӡоу алитературатә кур-

сқәа. Аус иухьан ашәҟәҭыжьырҭа 
«Алашара» аҟны редакторс, 
ажурналқәа «Алашара», «Ашко-
ли аҧсҭазаареи» рредакциақәа 
рҟны, Аҧсны ашәҟәыҩҩцәа Ре-
идгыла аконсультантс. Аҧсны 
Аџьынџьтәылатә еибашьраан, 
Аҟәа, 1992 ш. октиабр жәба рзы 
ақырҭуа қәылаҩцәа дрытҟәеит, 
убри нахыс ихабар аӡәгьы им-
беит. Еиқәхеит апоет Аҟәа дала-
ханы даныҟаз ииҩуаз имшынҵа, 
«Бзиала иаҳзырша» ҳәа ахьӡны 
егьҭыжьын 1994 шықәсазы.

Таиф Аџьба апоезиа дазхьаҧ-
шуа далагеит еиҳарак иреиҳау 
аҵараиурҭа данҭаз. Раҧхьатәи 
иажәеинраалақәа кьыҧхьын 
ажурнал «Алашара», агазеҭ «Аҧс-
ны ҟаҧшь» («Аҧсны») рдаҟьақәа 
рҟны. Раҧхьатәи ишәҟәы «Ажәе-
инраалақәа» ҭыҵит 1968 шықә-
сазы, уи ала аҧхьаҩцәагьы де-
ицгәарҭеит. Апоет иҩымҭақәа 
рнылон иара убас ажурнал «Ам-
цабз», агазеҭқәа «Советская Абха-
зия», «Еҵәаџьаа», алитературатә 
еизга «Ерцахә» уҳәа егьырҭгьы. 
Иажәеинраалақәа жәпакы агәы-
лалеит «Аҧсуа поезиа антоло-
гиа ХХ ашә.» (Аҟәа-Москва, 2001, 
аиҭаҭыжьра – 2009).

Таиф  Аџьба еиҭагаҩык иаҳа-
сабалагьы абаҩхатәра илан. Уи 
шьахәла иааирԥшхьан  А.  Пуш-
кин, М. Лермонтов, Ф.  Тиутчев, А. 
Блок, Л. Озеров, А. Чивилихин, Б. 
Ахмадулина, Р. Казакова, Қь.  Мхце, 
Ҳ. Ԥанеш уҳәа ражәеинраалақәа 
аԥсшәахь реиҭагарала.  Икьыԥхь-
хьан аҧсуа поезиеи аҧсуареи 
ирызку еиуеиҧшым аочеркқәеи 
астатиақәеи.

Авторс дрымоуп жәаба ина-
реиҳаны ажәеинраалақәеи 
апоемақәеи реизгақәа, урҭ зегьы 
Аҟәа иҭыжьын. Иажәеинраалақәа 
рыхәҭак еиҭагоуп аурыс бызшәа 
ашҟа. Хазы шәҟәангьы иҭыҵит: 
«Вторая жизнь» (Москва, 1983);  
«Вместо песни».  (Аҟәа,  1986);  
«Вместо точек» (Ажәеинраалақәеи 
апоемеи, Москва, 1990).

 d Март жәеиза рзы Гәдоуҭа, 
араион Акультуратә хан аҟны 
имҩаҧысит абаҩхатәра ҟаимаҭ 
злаз апоет, Д. И. Гәлиа ихьӡ зху 
Аҳәынҭқарратә премиа алауре-
ат, Аҧсны Аџьынџьтәылатә еи-
башьраан, 1992 ш. октиабр жәба 
рзы хабарда ибжьаӡыз Таиф 
Аџьба диижьҭеи 85 ш. аҵра иаз-
кыз аиубилеитә хәылҧазы.

Аиқәшәара иалахәын Аҧсны 
аҵара аминистр И. Габлиа, аџьеи 
адемографиатә политикеи рми-
нистр Р. Аџьба, Гәдоуҭа араион 
Ахадара аиҳабы Р. Лолуа, Аҧсны 
ашәҟәыҩҩцәа Реидгыла ахан-
тәаҩы В. Аҧҳазоу, ажурнал «Аҧс-
ны аҟазара» аредактор хада Г. 
Аламиа, ажурнал «Алашара» аре-
дактор хада А. Лагәлаа, апоет 
иҭаацәа, иара убас аҵара-ааӡара 
амаҵ азызуа, ашколхәыҷқәа, али-
тература абзиабаҩцәа.

Ахәылҧаз аартын апоет иажәе-
инраала «Аҿар ргимн» иалху ашәа 
ала. Анаҩс аекран аҟны идырбан Т. 
Аџьба иҧсҭазаара угәалазыршәо, 
еиуеиҧшым аамҭақәа рзы иҭыхыз 
афотосахьақәа.

Гәдоуҭа араион ахада актәи 

ихаҭыҧуаҩ В. Аҩӡба иқәгылараҿы 
иҳәеит:  «Т. Аџьба ирҿиара, насгьы 
аибашьраан хабарда ибжьаӡра, 
иҭаацәеи иҭынхацәеи реиҧш, хьа-
ас ирымоуп иқыҭауаа зегьы. Уи 
дызхьымӡаз рацәазаргьы, ҳажәлар 
ирзынижьит ирҿиамҭа шьахәқәа, 
урҭ рыла ихьӡ ҩашьара ақәымкәа 
иаанхоит».

«Т. Аџьба ииубилеи аиҿкаара 
иахаҵгылаз, зҽалазырхәыз зегьы 
иҭабуп ҳәа шәаҳҳәоит. Аҿар рзы 
акырӡа рыҵаркуеит абас еиҧш 
иҟоу аиҧыларақәа, избан акәзар 
урҭ ааӡаратә ҵакы рымоуп. Иха-
доу ируакуп ахәыҷқәеи ақәыҧш-
цәеи рхаҭақәа ахьалахәу, апоет 
иажәеинраалақәа ҿырҳәала 
иахьырҳәо», – иҳәеит Аҧсны аҵа-
ра аминистр И. Габлиа. Ҳәара-
да, аминистр дшазааҭгылаз еиԥш, 
ахәыҷқәа рзы еснагь хәарҭара ду 
рылоуп ҳажәлар рхатәы бызшәа 
ӡызыго иарбанзаалакгьы.

Аҧсны ашәҟәыҩҩцәа Ре-
идгыла ахантәаҩы В. Аҧҳазоу 
иқәгылараан иазгәеиҭеит апоет  
иҭынхаз иҩымҭақәа лагала дуны 
ишыҟоу амилаҭтә литератураҿы. 
«Т. Аџьба ипоезиа ласуп, быз-
шәа цқьала иҩуп, аҧсшәа иамоу 
абеиара рныҧшуеит. Ахәыҷқәа 
ирызку иажәеинраалақәа ракәзар, 
еиҵагыло абиҧарақәа реиҵа-
аӡараҿы аҭыҧ ҷыда ааныркыло-

ит, ахәыҷқәа рдунеи иазааигәоуп, 
ргәынкылара мариоуп. Т. Аџьба 
иахьа ихаҭа дҳалагыламзаргьы, 
ҳдоуҳатә культура иазынижьит 
хәы-змаӡам арҿиамҭақәа, убри 
алагьы ихьӡ абиҧарақәа ирыц-
заауеит», – иҳәеит уи.

Т. Аџьба ипоезиа махә-
ҭа-махәҭала ишеиларсу, ажәе-
инраалақәа зызкызаалак-
гьы рҿахәы нагӡаны ишырҳәо 
даҩымсит аҵарауаҩ – академик 
В. Кәаҕәаниа.

Апоет иқыҭа аҟнытә  – Аҷан-
даратәи абжьаратәи ашкол аиҳа-
бы М. Аџьба иҭабуп ҳәа реиҳәеит 
ахәылҧаз амҩаҧгара иазааҧсаз, 
иахаҵгылаз, зҽалазырхәыз зегьы.

Иныбжьаршә-аабжьаршә-
ны Аҷандаратәи ашколхәыҷқәа 
даара исахьаркны ирыҧхьон 
Т. Аџьба иажәеинраалақәа. Урҭ 
рхыҧхьаӡараҿы дыҟан Аҟәан-
тәи инеиз арҧыс – апоет имаҭа 
Наир Аџьба. 

Ахәылҧаз аҟны рҟазара ддыр-
беит иара убас Аҷандаратәи ашкол 
аҟны еиҿкаау ахореографиатә 
гәыҧ (анапхгаҩы – А. Кәарҷе-
лиа) акәашацәа, ашәаҳәаҩцәа 
ргәыҧ «Ахьышьҭра», насгьы Р. Ча-
магәуа напхгаҩыс дызмоу араи-
онтә ансамбль «Риҵа», В. Ҭаниа 
инапхгарала Гәдоуҭа еиҿкаау 
ахәыҷқәа рыкәашаратә ансамбль 
«Аураашьа» уҳәа егьырҭгьы. 

В. Ацанба

Ирҿиара зегьы ирзааигәоуп

Зыхьӡ еицамкуа

Таиф АЏЬБА
АԤСНЫ АГИМН

Иҭбаауп адунеи, иҭбааӡоуп, 
Иагьбеиоуп, иагьыԥшӡоуп зқьыхкыла. 
Аԥсадгьыл атәы даҽакӡоуп –
Уи ауп зегь иреиӷьу атәыла.

Ишәҭуаз анцәа иишаз Аԥсны 
Ашьхеи амшыни рыбжьара! 
Наӡаӡа иарԥхоз иахьӡаны 
Иԥшьоу ахақәиҭра лашара!

Уи ихьӡ-ԥшеи фырхаҵареи згым, 
Зықьнашықәса иааирала ицаша! 
Бираҟҵас ишьҭыхны ԥсра зқәым –
Ԥхьаҟа, ԥхьаҟа инагала уиаша!

Ишәҭуаз анцәа иишаз Аԥсны 
Ашьхеи амшыни рыбжьара! 
Наӡаӡа иарԥхоз иахьӡаны 
Иԥшьоу ахақәиҭра лашара!

Иахьӡоит изызшоу аразҟы 
Ахачҳара змоу Аԥсынтәыла, 
Аԥсуара иарԥшӡоит зегьы, 
Иарҭәуеит абри адгьыл ҵакыла.
 
Ишәҭуаз анцәа иишаз Аԥсны 
Ашьхеи амшыни рыбжьара! 
Наӡаӡа иарԥхоз иахьӡаны 
Иԥшьоу ахақәиҭра лашара!

АԤСУАШӘА

Уа радари, рада гәышьа, 
Иаҳхаагахьоу шьардагәышьоуп. 
Иаҳхаагахьоу ҳашьҭагәышьам, 
Аринахыс ҳшаҭагәышьа.

Уа радари, рада гәышьа, 
Ма ҳқьиара гәаҭагәышьа,
Уа ҳаԥсуара, ҳашьҭра мыӡуа, 
Иахьынӡауа ҳажәла шьҭыҵуа.

Уа радари, рада рҳәама, 
Дгьыли жәҩани рылԥха ҳама, 
Ҷкәыни ӡӷаби еидҽырбало, 
Хаҵеи ԥҳәыси рҳәоу еинаало…

Уа радари, ҳҵеира иацло,
Уа ҳшәарҭамхо ԥашәла-дацла,
Ианҳалымшо уа иҳахьӡаша,
Иааҳамданы ԥхьаҟа изгаша.

Уа радари, ҳгәыӷра ҳамжьо, 
Иҳашьҭалан иааиуа ԥхамшьо: 
Уа, ҳаламыс, ҳҵабырг – ҳиаша – 
Изхарҳаша, изыздырҳаша.

Уа радари, ҳашәа ԥымҵәо, 
Уа радари, ҳамца ҿымцәо, 
Уа, радагьа, рада гәышьа, 
Еиҭаҳәашьак ҳаҭагәышьа!..

Уа радари, рада гәышьа, 
Иаҳхаагахьоу шьардагәышьоуп,
 Иаҳхаагахьоу ҳашьҭагәышьам, 
Аринахыс ҳшаҭагәышьа. 

Уа радари, рада гәышьа,
Ма ҳқьиара гәаҭагәышьа, 
Уа ҳаԥсуара, ҳашьҭра мыӡуа,
Иахьынӡауа ҳажәла шьҭыҵуа. 

Уа радари, рада рҳәама, 
Дгьыли жәҩани рылԥха ҳама,
Ҷкәыни ӡӷаби еидҽырбало, 
Хаҵеи ԥҳәыси рҳәоу еинаало.

Уа радари, ҳҵеира иацло,
Уа ҳшәарҭамхо ԥашәла-дацла,
Ианҳалымшо уа иҳахьӡаша, 
Иааҳамданы ԥхьаҟа изгаша. 

Уа радари, ҳгәыӷра ҳамжьо,
Иҳашьҭалан иааиуа ԥхамшьо:
Уа, ҳаламыс, ҳҵабырг-ҳиаша – 
Изхарҳаша, изыздырҳаша. 

Уа радари, ҳашәа ԥымҵәо, 
Уа радари, ҳамца ҿымцәо, 
Уа, радагьа, рада гәышьа, 
Еиҭаҳәашьак ҳаҭагәышьа.

* * * 
Ари амшгьы цеит ашьшьыҳәа, 
Имҳәа-мырӡакәа рацәак.
Инеихызгеит саргьы «акы» ҳәа,
Сыҿҳәара мыждахь шьаҿак. 

Ных, хаԥсҭазара гызмалуп, 
Иҳамбакәоуп ишҳацәцо.
Ҳзықәнаргәыӷуа жәҩанӡа ихалоит, 
Аха имаҷуп ҳзыхьнагӡо.

Аха усгьы саԥхьа угыла, 
Сгәыӷра, снагала сжьа-жьо… 
Исзааугозеишь амш исԥыло!
Уара уакәӡоуп сгәы зҟажо.

* * * 
Изакәызеи исыцрымшәо, 
Сахьцалакгьы зыбла сху? 
Ажәҩан иалоу, адгьыл иқәу,
 Ма са сгәаҵаҟны иҵәаху? 

Џьара акыҟоуп – акгьы звымшәо, 
Зегьы здыруа, зегьы збо. 
Џьара акыҟоуп – заԥхьа схырхәо,
Џьара акыҟоуп – зыгәра зго. 

Адунеиаҿ зегьы ирышьҭоу, 
Зегьы ирԥызгало ирыхәҭоу. 
Џьара акыҟоуп – зҿынӡа ҳхамлац, 
Џьара акыҟоуп – зынӡа иԥшьоу. 

Ҳанамыхәогь ҳгәы казмыжьуа, 
Хгәаҟрагь иазҭо аҵакы – 
Џьара ак ыҟамзар – ҳзышьҭоузеи,
Ҳаԥсы зҭоузеи зынӡагьы?!

УАԤСУАРА УЗАХЫМԤЕИТ ҲӘА 
САЗҲӘАЗ ИАХЬ

Исыздыруам уара ушыԥаз, 
Исыздыруам уара узхыԥаз!
Сара саԥсуара сзахымԥеит, 
Уи сахыԥартә илаҟәымхеит.

АМҨА 

Амҩа иқәуп аԥсҭҳәа шкәакәа, 
Ҵыси ҳәыҳәи ԥырԥыруеит. 
Амҩа иқәуп арҵу каԥа,
 Ашьхыц дәықәуп, иԥшаауеит. 

Амҩа иқәуп амра шаша, 
Амҩа иқәуп ашәҭ афҩы, 
Амҩа иқәуп ажәа, ашәа,
 Амҩа дықәуп ауаҩы. 

Амҩа кьаҿым, амҩа еиҵыхуп,
 Амҩа иқәу – имҩа нҵәом. 
Амҩа ахьнымҵәо – уи насыԥуп, 
Амҩа хирыз – уаҳа сҳәом!



«Аԥсны»
№ 17-18 (21 524) | март  14  2024 шықәса

Шәаԥхьа зегь раԥхьа
apsnygazeta@mail.ru4 | 

 d «Ақырҭуа ҳәа атәылауаҩшәҟәы 
сымоуп, аха гәыла-ҧсыла саҧ-
сыуоуп. Сашьцәа сшәывагыла-
ны аҕацәа срабашьуеит». Арҭ 
ажәақәа итәуп  Аҧсны  Афырхаҵа, 
ҩажәи жәохә шықәса дшырҭагы-
лаз аибашьра адәаҿы зыҧсҭазаа-
ра  ҿахҵәаз, Чанта ҳәа ахьыӡшьара 
змаз,   Заур Мамиа-иҧа Ҷантуриа. 

Ҭаацәак рлахьынҵа зҿаҟәаз, рҧе-
иҧш зыҧсахыз трагедиахеит Ҷанту-
риаа рҭаацәара рзы ари аибашьра. 

Апатриотра аҧсуа жәла амазаа-
ра мацара акәӡам, мамзаргьы угәы 
уааҭасуа Аҧсны бзиа ишубо атәы 
аҳәара акәӡам, иара убас, милаҭла 
апатриотра ахә узшьаӡом. Ипатриоту 
ижәлар данырҭахәу ихы ҧхьеикӡом, 
ишьа акаҭәара мацара акәымкәа, иа-
наҭахха иҧсадгьыли ижәлари ихы 
рықәҵара дазыхиоуп.  

Аибашьра ианалагоз исхыҵу-
аз фышықәса роуп. Аха иаҳхаҳгаз 
иазку агәалашәарақәа сыбла ихгы-
лоуп иахьагьы анымҩаҧысуаз ре-
иҧшҵәҟьа еилыхха. Урҭ реиҳарак 
дыргәылыҳәҳәо дыргәылагылоуп 
Аҧсны Афырхаҵа Заур Ҷантуриа. 
Адауаҧшь еиҧш дкахәхәа зоура 
ыҟаз, игәаҵантәи иаауаз  иччаҧшь 
уаҳаны иуадаҩын ацҧышәамччара. 
Избан акәзар, уи ианыҧшуан игәы 
аҭбаареи, игәыбылреи. 

Ақырҭуа-аҧсуа еибашьра иала-
гаанӡа аамҭа иаҵанакуа  Ҷантури-
аа рҭаацәара рҭоурых уамак исгәа-

лашәом, аха аибашьраан, нас уи 
ашьҭахьтәи ахҭысқәа еиҭасҳәартә 
сырхаануп. Мамиа Ҷантуриеи Та-
тиана Лагәлааҧҳаи рҭаацәара 
аныҳәаҩ ихы рыдиныҳәалартә иҟан. 
Рыҧшьҩы  ҧҳацәеи, ҩыџьа рҧацәеи 
рыламыси, рааӡареи, реилкаареи 
рыӡбахә рҳәон. Изланхоз аҳаблаҿы 
мацара акәымкәа. Кәтол ақыҭан па-
ту рықәын. Иухәоит ада акы иуҧыр-
хагам, ахшара рааӡеит ҳәа рзырҳәон. 
Мамиа Ҷантуриа иҧа еиҳабы Ру-
дик  амилаҭтә-хақәиҭратә қәҧара 
аилашыра далагылан, ихы ҧхьаи-
куамызт  аиҵбы Заургьы. Тәылау-
аҩшәҟәыла иқырҭцәоуп ҳәа анын, 
аха шьала-дала аҧсуаа ирыларсыз, 
иаҧсыуаны зхы зыҧхьаӡоз, аҧс-
шәа аҳәарадагьы аҧсуа ихдырра 
зманы изызҳаз дара, амилаҭтә ин-
тересқәа рыхьчараҿы хеигӡареи 
хьаҵреи рыздыруамызт. Аишьцәа 
рыхьӡ аҕацәа рҟынӡагьы инеихьан, 
рықәҧара атәы раҳахьан, ргәаҕгьы 
рыман. Изныкымкәангьы рыҩны иа-
ахьан, раб уҧацәа ақәҧара иаҟәых, 
иаанкыл ҳәа иарҳәрц азы.  

Аџьџьаҳәа иҟаз аҩнаҭа агәы-
рҩа ҩнагьежьраны иҟазаарын. 
Аибашьраан Аҟәа инхоз Рудик Ҷан-
туриа раҧхьатәи амшқәа рзы Ацҳа 
Ҟаҧшь аанкыланы аҕацәа ааз-
мышьҭуаз рхыҧхьаӡараҿы дыҟан, 
анаҩс агәыҧқәа реиҿкаара ианала-
га  аҧшыхәрахь дцоит. Иара аҕацәа 
ахьтәаз аҭыҧқәа рыхсаала ҟаиҵон, 
урҭ рхыҧхьаӡареи, ирымоу абџьари 
еилкааны ҳаибашьцәа адырра риҭон. 

Рудик иаасҭа Заур жәашықә-
са деиҵбын, ақырҭуа-аҧсуа еи-
башьра иалагаанӡа аус иуан ақыҭан-
тәи ачаӡырҭаҿы, иҧшәмаҧҳәыси 
иареи ирааӡон ҧшь-ҩык ахшара, 

аибашьра зынӡа дацәыхаран. Август 
жәиҧшь 1992 шықәса рзы ҳмилаҭ 
аҟазаареи аҟамзаареи ианырҭагы-
ла,  Заур Мамиа-иҧа Ҷантуриа ды-
руаӡәкхеит аҧсадгьыл ахьчаразы 
раҧхьа игылаз  аибашьцәа. Иара 
далан раҧхьатәи апартизантә гәыҧ. 
Бџьарлеи џьыҧҳанылеи еиқәшәа-
мыз Кәтолаа  реибашьцәа ирылшоз 
ала аҕа ааха ирҭон, абџьар имырху-
ан, аамҭа цацыҧхьаӡа реибашьы-
гақәа еиҳа ирацәахон. Ицеибашьу-
аз ирҳәалоит иахьагьы Ҷанҭа атәаха 
ҳаиҭомызт, иахьа аҕацәа ҧырхага 
раҳамҭаӡац, амҩа ҳақәышәҵа ҳәа 
дааҳадгылон ҳәа.  Иара ахьаҵра за-
ку издырӡомызт, ицеибашьуаз ша-
махамзар иқәлацәа шракәызгьы, 
ажәыларақәа раан иҩызцәа дрых-
ӡыӡаауа раҧхьа дгылон гәышҧыла 
ихьчарц азы. 

Заур дааит аҭабиа аҟынтәи ҳәа 
анраҳалак аҳабла зегьы аилаҩҩуан. 
Иҳаиҳәозеишь, ҳаибашьцәа рҭагыла-
заашьа зеиҧшрозеишь ҳәа рыгәқәа 
хыҭхыҭуа иара ииҳәоз иазыҧшын. 
Заур иакәзар, иани иаби днырҿаҧш-
ны, ишыҟоу еилкааны игәылацәа ре-
изарҭахь днеиуан. Иагьа уадаҩра 
ыҟазаргьы лахьеиқәҵарак, ааҧса-
рак инирҧшуамызт. Зегь ҳамоуп, зегь 
рыла ҳаиқәшәоуп, акы шәацәым-
шәан аҕацәа ақыҭа иалалар ҳауӡом 
иҳәон иара. Сгәалашәараҿы иаан-
хеит еснагьтәи иццакра, сцароуп, 
аҷкәынцәа сзыҧшуп ҳәа дҩаҵҟьон  
дшынатәаз еиҧш. Аибашьра иана-
лага инаркны иҭахара амш аҟынӡа 
афырхаҵа уахык иҩны даҵаианы 
иҧсы имшьаӡеит. Иара аҭабиахь игон 
иҧацәагьы, Гиа жәаф шықәса дырҭан, 
уи ишьҭанеиуаз Гела жәиҧшь дал-
ганы жәохә дрықәын, аиҵбы Герман 
усҟан зынӡа дхәыҷын. Заур, ахәыҷқәа 
умган ҳәа аниарҳәалак. Акы ҳҭах-
харгьы иаҳзааргалап, уи ҟазҵогьы 
акыр даҧсоуп, насгьы ахысшьа рҵа-
лааит иҳәон аҭакс. Заур Ҷантуриа 
игәымшәареи, аҕацәа дырҿагыла-
ны иааирҧшуаз агәаҕьреи рыӡбахә 
ақырҭцәа ршьара иқәнаҟьон. Уб-
ри азоуп иара «ихы» аҧара ду 
зақәырҵаз. Маҷк ухы уеигӡа, лымкаа-
ла ушьра иашьҭоуп ҳәа аниарҳәалак,  
иара ишиҟазшьаз еиҧш дҧышәыр-
ччо, аҕацәа акыр дҳарҟаҵома ҳәа 
длафуан. Ихәыҷы аахыс еицзызҳаз, 
иагьеигәылацәаз Заур Ҷантуриеи, 
Ҷыҷеи Гәырами Лагәлааи аҕацәа 
рцәа иҭадырӡыӡон. Лассы-лассы 
ҧшыхәра еиццалон, аҽнышьыбжьон 
иныҵыҵны  аҕацәа ҭҟәаны иаар-
гон. Ҳара ҳшанханы ҳашрыхәаҧшу-
аз, ҿык-бзык иазымҳәо агәаҕьра 
аарҧшны аҕацәа ндырҵәон. Асе-

иҧш афырхацәа рыцеибашьра гәа-
дуран иҳәахьан Аҧсны Афырхаҵа 
Валери (Бурди) Агрба. 

Тамшьи Кәтоли ирывоу  Лабра 
ақыҭа  аиҳарак аҕацәа рнапаҿы 
иҟан. Ҳаибашьцәа ажәылара 
амҩаҧгара рҽазыҟарҵон, аха еил-
каан аҧсҭбарақәа шырацәахо. Из-
бан акәзар, аҕацәа хыҧхьаӡарала 
еиҳан, бџьарлагьы еиҕьны еиқәыр-
шәан. Аҧсны Афархаҵа Кама 
Лашәриеи Заур Ҷантуриеи ихәыҷы 
аахыс еицрызҳаит, ҳаблак иатәын. 
Дара еицеибашьуан. Кама илҳәо-
ит еиҳабык еиҧш дшылхылаҧшу-
аз. Иара Лабра аҭарцәразы ажәы-
лараангьы еиҳа амца ахьеилашуаз 
аҭыҧ ахь днеир имуӡеит. «Аҷкәын-
цәа ааираны иҟоуп,  амҩа дбыр-
бап, ара баарзыҧшы» ҳәа лаҳәаны 
дылҧырҵуеит. Аҧсны Афырхаҵа 
илҳәоит азныказы агәра шылгаз, аха 
анаҩс ишеилылкааз, аҿарҧа ҧша-
аны еиҳа иахьшәарҭаз дымнеиртә 
ишыҟаиҵаз. «Сшаанымгылоз иды-
руан, убри аҟынтә смыргәааӡакәан 
сирҧшит» – лҳәоит лара. 

Кама лгәалашәарақәа рыла, 
Заур данылҧырҵ анаҩс, дук хара 
имгакәан  дахьыҧшыз аҭыҧ ахь 
инеит  аибашьцәа гәыҧҩык, лара 
урҭ дрыцны ддәықәлеит.  Амҩа уаны-
ло иҟамызт, ахысра ҕәҕәа цон. Еива-
рыҧх еивагылаз аҩнқәа рыҽрыва-
куа инеиуан  ҳаибашьцәа. Ҧыҭрак 
ашьҭахь Ҷанҭа ихьӡеит.  Аҷкәынцәа 
Кама дышрыцыз ангәеиҭа, ҽаанб-
зиала бнеиааит   ҳәа лызҿиҭит. Аха 
изватәаз абетонтә ҭӡы уҽавырҳәҳәа-
ны аҭак ҟаҵашьа ыҟамызт, иман-
шәаламызт  Заур дахьтәаз аҭыҧгьы. 
«Аҕацәа  хысуан еихсыҕьрада, 
ахқәа акәицқәа реиҧш ижжаӡа 
икаҧсон.  Ҷанҭа дыҳцәыршьит ҳәа 
бжьык слымҳа иҭасит. Иара иаахе-
ит  дызгашаз ахы. Аха, аҵыхәтәан 
исаиҳәаз – ҽаанбзиала бнеиааит – 
слымҳа иахьагьы иҭыҩуеит» лҳәеит 
афырҧҳәызба. 

 Афырхаҵа Заур Мамиа-иҧа Ҷан-
туриа дҭахеит ҧхынҷкәын 7, 1992 
шықәса рзы Лабра ахы ақәиҭтәраан. 
Ауха, адунеи амца акызшәа илашон, 
Кәтолынтәи ибзиаӡаны иубарҭан 
Лабра ҵлашаауа абылра ишаҿыз. 
Аҽыхьчаразы ҳазҭатәаз аҭабиа 
алашьцара дырлашон адәнынтәи 
иааиуаз ажәҩан иалаҧжәоз абзарб-
занқәа.  Ҳхәыҷқәан, аха еилаҳкаауан 
митәык шыҟоу, ахыршәқәеи ахысыб-
жьқәеи рыда ҷыҭыбжь уаҳауамызт. 
Ашамҭазы амца анеиқәтәа ажәабжь 
хьанҭа ааҳалаҩҩит – Заур дыршьит 
ҳәа. Хацәеи ҳәсеи згәы далымсыз, зы-
лаҕырӡ камҭәаз дыҟамызт. Ицәырҟьа 
-әырысуа сыбла ихгылоуп данаарго-
згьы. Ауаҩынаӡа иара дызныз дакӡо-
мызт… Раб данҭаха ашьҭахь ишьа 
рурц абџьар шьҭыхны аибашьцәа 
инарывагылеит Заур иҧацәа Гиеи, Ге-
леи. Аишьцәа иреиҵбу Гела ианашьо-
уп Леон иорден. 

Аибашьра иалагеижьҭеи мызкы 

ааҵуаны, жьҭаарамза 1992 ш. рзы 
аҩны ддәылганы дыргоит хабар-
да ибжьаӡыз Рудик Ҷантуриагьы. 
89 –тәи ашықәсқәа рзтәи ахҭысқәа 
рылахәхара, аибашьра раҧхьатәи 
амшқәа инадыркны иааирҧшыз 
агәымшәара, рҭаацәа аҧсуаразы 
рықәҧара, абри зегьы еицыланы, 
ирӡра иацхраақәаз иреиуоуп. Иа-
ра убасгьы ирацәан еиуеиҧшым 
агәҩарақәа. Дыршьызар акәхап, мам-
зар дмаауаз  иҳәон агәырҩа иа-
фаз аб Мамиа. Рудик иан Татиана  
лакәзар, лҧеиҵбы анышә дамал-
дахьан, аха лҧеиҳабы иҧсыбаҩ 
лымбакәа  агәра лгомызт дҭадыр-
хеит ҳәа, аҵыхәтәанынӡа иаара  
дазыҧшын. Рудик Ҷантуриа дан-
дырӡуаз ихыҵуан 44 шықәса, иара 
дҭаацәаран, иман ахшара.

Аҧсны Афырхаҵа Заур Ҷанту-
риа иҧсы ҭазҭгьы сынтәа ихыҵу-
ан хынҩажәи хәба шықәса. Даниз 
амш аҽны рҩыза дыргәаладыр-
шәарц аҳаҭгәын иаҭааит аибашьра 
аветеранцәа, Заур Мамиа-иҧа ихьӡ 
зхәу Кәтолтәи абжьаратәи ашкол 
аклассқәа руак аҵаҩцәа ажәе-
инраалақәа ирыҧхьеит. 

Леон ироден занашьоу Тари-
ел Коҕониеи Заур Ҷантуриеи иа-
ныхәыҷӡаз инаркны еиҩызцәан, 
класск аҿгьы аҵара еицырҵон, 
аибашьра раҧхьатәи амш инарк-
ны еицеибашьуан. Афырхаҵареи, 
агәымшәареи ирызкны Чанта иаҟа-
ра изыхцәажәатәу ыҟамзар ҟалап. 
Абас еиҧш афырхацәа ргәалашәа-
ра ҧсра ақәымзар ауп, ихы ма-
цара акәӡам дызмеигӡаз, макьана 
аибашьра ззаацәаз иҧеиҳабацәагьы 
аибашьра амца иналаиргылеит. Заур 
Ҷантуриа иҭынхеит ҧшьҩык – ах-
шара: хҩы-аҧацәеи аҧҳаи.  Имо-
уп амаҭацәа. Урҭ ирдыруеит рабду 
ифырхаҵара атәы, уи иагьахыҽхәо-
ит. Зынӡа ишқәыҧшӡаз еибашьу-
аз  Заур Ҷантуриа иҧацәа хӡырга-
рак ҟамҵаӡакәан, реибашьратә мҩа 
зынӡа иаламцәажәаӡакәан , уи ҿыҵ-
гас иҟаҵаны аҳәынҭқарра амал ац-
рамырҟьаӡакәан,  ҭынч-ҧсымшь иб-
зазоит, ирыхшаз рааӡоит. 

Кәтол ақыҭа анхацәа рымч ала 
ааигәа Заур Мамиа-иҧа иҳаҭгәын 
аҟны абираҟ кнаҳан.  Иара даниз 
амш аҽны абираҟ  шьҭырхит Аҧсны 
Афырхацәа Кама Лашәриеи Адгәыр 
Ӡлаиеи. Афырхаҵа иҳаҭгәын иаҭааз 
ашколхәыҷқәа аҧсадгьыл ахьчаҩцәа 
ирызку ажәеинраалақәа ирыҧхьеит. 

Заур Мамиа-иҧа иҭаацәа иҭабуп 
ҳәа рарҳәеит аџьабаа збаз зегьы.   
Еиуеиҧшым аамҭақәа рзы,  Аҧсны 
афырхацәа хацәнамырха иззықәҧоз, 
жәытәнатә аахыс ахьыҧшымра 
аиуразы ирымаз агәазыҳәара иахьа 
инагӡоуп. Ҳара иаҳуалу – уи аиқәыр-
хареи, аихаҳареи роуп. Афырхаҵа-
ратә хьыӡрашәа зыхьӡқәа анҧыҟҟа-
ла ианызҵаз аҧсадгьыл ахьчаҩцәа 
ргәалашәара ҧсра-ӡра ақәлараны 
иҟаӡам,  дыҟанаҵ адунеиҿы аҧсыуак.

«Ақырҭуа ҳәа сануп, 
аха гәаҭала саҧсуоуп»

Елена Лашәриа

Афырхаҵара бзанҵы иӡуам

С. П. Дбар ихьӡ зху Аԥсны 
жәлар  Рџьынџьтәылатә еибашьра 
Аҳәынҭқарратә музеи аҟны  имҩаԥ-
ган еицырдыруа ажурналист, апро-
фессор  Екатерина Бебиа 52-тәи 
лышәҟәы аӡыргара. «Адгьыл агәеи-
сыбжь» аиқәшәара иалахәыз иҭахаз 
ирызкны Гәдоуҭа игылоу абаҟаҿы  
ашәҭқәа шьҭарҵеит.

Ашәҟәы «Адгьыл агәеисыбжь 
анаангыло»  аишьцәа Зураби Ан-
зори Ҭраԥшьааи урҭ ран Бабусиа 
Чамагәуеи ирызкуп. Убарҭ инары-
маданы Аԥсны аибашьра анцоз, аԥ-
садгьыл зхы ақәызҵыз Ҭраԥшьаа   
рнысымҩақәа ануп: Анзори Зура-
би Григори-иԥацәа,   Бориси Ҭен-
гизи Михаил-иԥацәа, Едуард Қьа-
азым-иԥа,   Лев Константин-иԥа, 

Леонид Алексеи-иԥа, Руслан Лео-
нид-иԥа.

Ашәҟәы епиграфс иамоуп аишь-
цәа Зураби Анзори ран Бабусиа  

Ҳаџьараҭ-иԥҳа  Чамагәуа лажәақәа: 
«Иулшарыма аԥсҭазаараҿы аҟаза-
ара,  аҟамзаара аамҭа уанҭагыло-
угьы».

Ашәҟәы автор лара ибзианы ил-
дыруаз Чамагәуа Бабусиа лыӡбахә 
дазааҭгылеит. Илыдҳәалаз ахҭысқәа 
еиҭалҳәеит. Лажәа хыркәшо иаз-
гәалҭеит:  лыҷкәынцәа аҵара рҵе-
ит, ирызҳаит, рхатәы ҩны рнапа-
ла, раншьцәа рааигәара Аҷандара 
идыргылеит. Аҭаацәара иалалартә 
ианыҟала Аԥсны  аибашьра иалаге-
ит. Анзор аибашьра адәаҿы дҭахеит, 
Зураб иашьа имшҩынҩажәа ахьӡа-
ра амҩа дшықәыз дҭахеит. 

Аиԥылараҿы иалацәажәе-
ит аи шь цәа Зураби Анзори абры-
ла раҳәшьцәа: Саида, Аида, Ирина 
Ҭраԥшьаа, рашьцәа зныкгьы ишы-
рымбацыз, аха еснагь ргәы  ихьааха 
ишҭаз. Урҭ аишьцәа Зураби Анзори 
рзы ашәҟәы аиқәыршәараан,  лы-
цхырааразы илыдгылеит Екатерина 
Гьаргь-иԥҳа. Уи аишьцәа ран Бабу-
сиа  Чамагәуа лыԥсы анҭаз, лыгәҭы-
хеи лылаӷырӡ ала икәабаз лыҷкәын-

цәа рҭоурыхи ирызкны афильмгьы 
ҟалҵахьан, астатиақәа лыҩхьан.́

Ашәҟәы иагәылоу  Ҭраԥшьаа иҭа-
хаз рнысымҩеи, зышә акыз аишьцәа 
Зураби Анзори рнысымҩақәа 
наӡаӡа аҭоурых иазынхаратәы иа-
аныжьуп. Аиԥылараҿы дықәгылеит 
аҵарауаҩ, аишьцәа  раншьа  Алеқ-
сандр  Ҳаџьараҭ-иԥа  Чамагәуа, 
ихьаа мчыла иҵәахуа: 

– Ари ашәҟәы аҭыҵра  ҭоуры-
хуп. Араҟа ҳазлацәажәо  зегьы 
изызҳауа аҿар рзы акраҵанакуеит. 
Еиқәзыршәаз, аџьабаа адызбалаз  
зегьы иҭабуп. Ҭраԥшьаа иҟашәҵаз, 
шәызхаҵгылаз  хашҭра ақәым. Уаҟа 
ражәеинраалақәа, ажәабжьқәа иану 
наӡаӡа иаанхоит. Шәнапы  злашәку-
азаалак  маншәалахаалааит.

Ҭраԥшьаа аиҳ́әшьц́әа Саида, 
Аида, Ирина  рашьцәа рыԥсы ҭа-
ны  рыгәҭа игылазшәа ирыхцәажәе-
ит. Урҭ ашәҟәы аҭыҵразы алшара 
арҭеит. Ашәҟәы «Адгьыл агәеисыб-
жь анаангыло» иахцәажәо иқәгы-
леит: араион адепутатцәа  реизара 
ахантәаҩы В. Малиа, араион ахада 

ихаҭыԥуаҩ В.Аҩӡба, абыргцәа рхеи-
лак аиҳабы В. Гобечиа  анацәа рхеи-
лак аиҳабы, Ермолова Е.Чамагәуа, Л. 
Чамагәуа Ашәҟәы аҭыҵра зыбзоуроу 
аиҳәшьцәа рҟынтә Ҭраԥшь Аида Гри-
гори-иԥҳа абас лҳәеит: «Ҳхы ҳды-
руа ҳаныҟала нахыс ҳашьцәеи ҳа-
реи ҳаибабар ҳҭахын, аха ҳгәаҳәара 
амҩақәа амамызт… Ианҭаха лаб-
жышла иаҳҵәуон, збара ҳахьымӡаз, 
аха еснагь ҳгәы ззыбылуаз ҳашьцәа. 
Ҳара ашәҟәы ҭҳажьырц шаҳҭахыз 
ҳашьцәа раншьа Чамагәуа Алеқ-
сандр Ҳаџьараҭ-иԥа Екатерина Гьар-
гь-иԥҳа иалҳәеит. – Ашәҟәы бызҩыр, 
дара иҭҳажьуеит ҳәа рҳәозар, сар-
гьы издыруа ала сшәыцхраауеит» 
– ҳәа аҭак  анҳаҳа, ҳаигәырӷьеит. 
Абасала, акыр шықәса ҳгәы иҵхоз 
агәҭакы анагӡара  амҩа ылнахит. 
Уи ашәҟәы иахьа ҳнапаҿы иаҳкуп. 
Адунеи аҟны ҳашьцәеи ҳареи ҳа-
иқәымшәеит, аха егьи адунеи аҟ-
ны ҳанеиқәшәо, ҳбара мап ацәы-
рымкып ҳәа агәаанагара ҳамоуп». 
Азқьышықәсақәа ирықәлахо Адо-
уҳа Ашьаҭаркҩы

«Адгьыл агәеисыбжь анаангыло»

 Ашәҟәы ҿыц

Гугуца Џьыкырба

 d Абаҩхатәра злоу аестрадатә 
шәаҳәаҩы Џьими Шәманиа ирҿи-
ара бзиа избо, инаигӡо ашәақәа 
згәаԥхо, ҷыдала ихьӡ гәцараз-
куа азыӡырҩцәеи ахәаԥшцәеи 
маҷҩым.

Ашәаҳәаҩ ирепертуар аҟны, 
аԥсадгьыл абзиабара, аԥсадгьыл 
ахьчара, ан лгәырҩа, абзиабаратә 
лирика уҳәа ирызку еиуеиԥшым 
ашәақәа шмаҷымгьы, еиҳа аԥыжәа-
ра ргоит илахҿыху, алаф ашәақәа.

Хаҭала, ашәаҳәаҩ ихаҭа иҩу-
еит игәы аҿынтә иаауа ажәақәа, 
лассы-лассы аҳәаанырцәтәи 
ашәақәагьы аԥсшәахь ииаигоит. 
Аха уи ибаҩхатәра ссир ала аԥсуа 
ажәа ианаало, аԥсуа-цәа ахаҵаны, 
наџьнатә аахыс ажәеи амузыкеи 
еицаԥҵазшәа, еиҿыбааны аҟаҵа-
ра илшоит.

Ааигәа Џьими Шәманиа, еицыр-
дыруа, бзиагьы еицырбо абырзен 
ашәа «Аишьа» амузыкала, аԥсышәа-
ла ажәақәа аԥиҵеит. Аиашазы, аҳәа-
анырцәтәи амузыка даара ианаале-
ит, абаҩхатәра злоу аԥсуа естрадатә 
шәаҳәаҩы авторс дзауз ашәа 
«Аишьа». Уи инамаданы ашәаҳәаҩ 
ирҿиара ааидкыланы азааҭгылараз 
ҳара ҳиҿцәажәеит Џьими Шәманиа.

Ҳаиҿцәажәара хацыркуа Џьи-
ми Шәманиа иазгәеиҭеит,  ашәа 
«Аишьа» аԥсуа версиа аҭаҩра аму-
зыкант, аоранжировкаҟаҵаҩ Абзагә 
Марыхәба ишибзоуроу.

«Ашәа «Аишьа» амузыкала аԥ-
сышәала аԥҵара аидеа ансыз-
цәырҵ, сыгәҭыха ицеиҩысшеит 
Абзагә. Уи сгәы азҭеиҵеит, иагьсаб-
жьигеит сыгәҭакы сацәхьамҵырц. Уи 
акәхеит, мызкы аҩнуҵҟала «ABZA 
MUSIC» астудиа аҟны, Абзагә иб-
зоурала ашәа «Аишьа» ажәақәа 
алахҿыхрагьы ацны, аԥсышәа-
ла иҭааҩит. Ари ашәа аҭаҩраан 
хықәкыс  исымаз асценахь ацәыр-
гара акәмызт, ус, ҩнуҵҟатәи гәаҳәа-
ран. Аха «Тик-ток» ианҭаагала 
хыԥхьаӡара рацәала ахәаԥшцәа 
ибзианы ирыдыркылеит. Ҳәара-
да, уи агәахәара  ҳазҭо акы ауп» – 
дҳацәажәон Џьими.

Ашәақәа рынагӡараҿы, еиҳа-
рак зажәеинраалақәа ахархәара 
рышәҭо апоетцәа  зусҭцәада? – ҳәа 
ҳиазҵааит,  аҭак ҟаҵо иазгәеиҭеит, 

даара ишигәаԥхо, иагьшаликаауа 
Иван Ҭарба ипоезиа.

«Хаҭала, сара споетӡам, аха ина-
сыгӡо ашәақәа рҟны, ажәақәа, ша-
махамзар, сара авторс срымоуп. 
Амузыка, еиуеиԥшым акомпози-
торцәа: Кәасҭа Ченгелиа, Тото Аџьа-
пуа, Артур Лакрба, Анри Гәымба ав-
торцәас иамоуп.

Ажәеинраала аҩра, ҷыдала, ашәа 
алхра мариаӡам, насгьы уи асцена-
хь ацәыргара гәаӷьыуацәоуп аҟ-
нытә, ажәақәа анызыҩлак зыԥсҭаза-
ара иалҵыз апоетесса Инна Аҳашба 
агха-ԥхақәа сыҵалҳәарц илсыр-
балон, слыдҵаалон лассы-лассы. 
Уи лабжьгарақәа рыла исыԥсахуан 
ажәақәа, ацәаҳәақәа, анаҩс, сгәы 
раҳаҭны инасыгӡон асценаҿы», – 
иҳәеит ашәаҳәаҩ ирҿиара даза-
аҭгыло.

Хаҭала, Џьими ашәаҳәаҩ изана-
аҭ ахь ихьаԥшра шыҟалаз азгәаҭо 
иажәа иациҵеит: 

– Аҟәатәи алицеи-интернат аҟны 
аҵара анысҵоз, аибашьра ашьҭахь-
тәи ашықәсқәа раан акәын. Аԥс-
ны жәлар рартист Кәасҭа Констан-
тин-иԥа Ченгелиа ашәаҳәаратә 
хор еиҿкааны иман. Сара усҟан 
ахԥатәи акласс аҿы стәан. Аԥсны 

Аҳәынҭқарра Раԥхьатәи Ахада Вла-
дислав Григори-иԥа Арӡынба дыз-
лахәыз ныҳәак азгәаҳҭон ашкол аҟ-
ны. Сара ашәа «Мамзышьха» ахкы 
насыгӡон. Мшаҽнеиԥш исгәалашәо-
ит, иԥхаӡагьы сгәалашәараҿ инхеит. 
Ашәа анагӡара ашьҭахь В.Г.Арӡын-
ба салкааны схы дагәӡит. Уи нахыс, 
ашәаҳәара еиҳа сазхьаԥшуа, сҽа-
дысҳәало салагеит.

Џьими Шәманиа анаҩс, абаҩ-
хатәра злоу аҿар ахьалрыԥшаау-
аз, рхы ԥыршәартә аҭагылазаашьа 
ахьрымаз афестиваль «Аҟармаҵыс» 
иҽалаирхәит. Уи иажәақәа рыла, 13 
шықәса ихыҵуан раԥхьа асценахь 
данцәырҵуаз. Усҟан инаигӡоз аҭа-
ца илызку ашәа «Даади» азы актәи 
аҭыԥ ианашьахеит. Ԥшьышықәса 
инеиԥынкыланы ари аконкурс ихы 
алаирхәыртә аҭагылазаашьа иман. 
Ҳаиҿцәажәараан уи даара длызгә-
дуны дигәалаиршәеит аестрадахь 
раԥхьатәи ишьаҿақәеи иқәҿиа-
рақәеи зыбзоуроу Инга Заркәуа. 
Анаҩс – Аҟәатәи амузыкатә ҵа-
раиурҭа аҟны аестрада аҟәшаҿы 
аҵара аниҵоз рҵаҩыс имаз, иза-
амҭанымкәан зыԥсҭазаара иалҵыз 
Џьансыхә Чамагәуа иџьабаа шиду. 
Акомпозиторцәа: Кәасҭа Ченгелиа, 

Тото Аџьапуа ирҿиаратә ԥсҭазаа-
ра аҟны ихадоу аҭыԥ ааныркылоит. 
Аха, лымкаала, инаҵшьны иазгәе-
иҭеит, ашәаҳәаҩ, акомпозитор Артур 
Лакрба ибзоуроу шырацәоу, хаҭала, 
естрадатә шәаҳәаҩык иаҳасабала 
ишьақәгылараҿы.

Џьими аестрада аҟны ихатә 
стиль имоуп, иашәақәа ауаа ирзаа-
игәоуп, еихышәшәа, аԥсуа естрада 
ианаалоит, еиҳаракгьы шьоукы-шьо-
ук ашәаҳәаҩцәа инарыгӡо ашәақәа 
рҟны еиԥш ажәақәеи амузыкеи еи-
лаӡҩом. Ашәа зызку ауаҩы еили-
каартә еилырганы иуаҳауеит. Уи 
иажәақәа рыла, 40 ашәа инарзы-
наԥшуа ирепертуар иалоуп.

Раԥхьаӡа асценахь ацәырҵра 
аӡәырҩы агәыхыҭ-хыҭра рзацуп, аха 
уи аҩыза ацәанырра Џьими има-
мызт аханатә, ашәаҳәара аԥышәа 
шимамызгьы.

«Сааиижьҭеи асцена сашьцылаз-
шәа акәын схы шызбоз, раԥхьаӡа 
акәны асценахь санцәырҵуаз. Уи 
аахысгьы убас ауп. «Знык асценахь 
санбацәырҵуеи ашәа анбасҳәои» 
– ҳәа агәаҳәара сыман, сгәы сыхон 
асценахь. Иҟалап, сахьқәыԥшыз, 
аԥышәагьы ахьсымамыз акәзар 
мзызс иамаз. Аха, уажәгьы сгәы 
хыҭхыҭуеит сызҳәом, амала асцена-
хь сцәырҵаанӡа сгәы змырҭынчуа, 
«ашәа ахәаԥшцәа ишԥарыдыркыла-
ри, иахырҳәаарызеи» ҳәа ауп. Ҳәа-
рада, сара сзы ихадароуп, уаанӡа 
гәхьаас исымамыз, сыззымхәыцуаз, 
ахәаԥшцәа рыхәшьара, урҭ ишры-
дыркыло», – иҳәеит уи.

25 шықәса инарзынаԥшуа иҵу-
еит Џьими Шәманиа аԥсуа естра-
да аҟны ашәа иҳәоижьҭеи, уи 
аԥышәагьы, абаҩхатәрагьы злоу 
шәаҳәаҩуп.

– Хаҭала, инашәыгӡо ашәақәа 
рҿы, иарбан хырхарҭоу еиҳа 
ишәзааигәоу, зынагӡара шәгәаԥхо? 
Ҩаԥхьа сиазҵааит. Лак-ҩакрада, 
«алаф ашәақәа, илахҿыху ашәақәа», 
– ҳәа аҭак ҳаиҭеит.

Џьими деицырдыруа дызлаҟа-
лаз раԥхьатәи ашәақәа иреиуо-
уп: «Мрамза», «Бара быда», «Бар-
гьы саргьы» уҳәа убас  егьырҭгьы. 
Ашәа – «Зегь иреиӷьу ашәҭыш» 
ашәаҳәаҩ иқәҿиаз ашәақәа иру-
акуп. Ажәақәеи амузыкеи акомпо-
зитор Анри Гәымба авторс дыз-
моу ашәа «Исырба» азыӡырҩцәеи 
ахәаԥшцәеи даара ибзианы иры-
дыркылахьоу ируакуп, иҭыхуп ари 
ашәа иалху аклипгьы.

Ашәаҳәаҩ, акомпозитор Артур 
Лакрба имузыкала иаԥҵоу ашәа 
«Аамҭа» анагӡашьа мацара акәым-

кәан, ҵакылагьы ихәыдам, уаҩ 
дзырхәыцуа ацәаҳәақәа ирылхуп.

«Ушԥассиру Аԥсны» акәзар, 
аӡәырҩы ҿырҳәала ирдыруа, ирҳәо 
ашәоуп. Ашәақәа «Ан лгәырҩа», 
«Иҭабуп ахацәа» ирныԥшуеит 
иаҳхаагаз аибашьреи уи иалиааз 
афырхацәеи ргәалашәара амырӡра. 
Арҭ ашәақәа злыху ажәақәа авторс 
дрымоуп ашәаҳәаҩ Џьими Шәма-
ниа.

Хаҭала, Џьими иаԥиҵаз, аҵыхә-
тәантәи ашәақәа рахьтә, ауаа ргәы 
иақәшәо, зегьынџьара еицырҳәо, 
ахархәара зырҭо ашәаны иҟалеит 
«Ашықәс ҿыц».

Аҳәаанырцәтәи амузыкала 
иаԥҵоу, аԥсуа версиахь ииагоу Џьи-
ми иашәақәа: «Сиузанна», «Носа», 
«Сгәаҵа иҭоу бара», «Аишьа» уҳәа 
Џьими ирҿиараҿы рхатә ҭыԥ аа-
ныркылоит.

Абаҩхатәреи аԥышәеи змоу 
ашәаҳәаҩ, 4-ҩык ахацәарԥар дра-
буп. Иԥа еиҳабы Данил 18 шықә-
са дырҭагылоуп, еициз агәабжьа-
нытәқәа – Еснаҭи Дауҭи 16 шықәса 
рхыҵуеит. Аиҵбы Самаҭ – 10 шықә-
са.

Шәыхшара рахьтә шәырҿиа-
рамҩа ианылаз ыҟоума? Хаҭала 
шәара ишԥашәыдышәкылои урҭ 
ашәаҳәара рыԥсҭазаара азыр-
кыр?  – ҳәа Џьими азҵаара ани-
аҳҭа, азныказы, даара игәарԥханы 
дыччеит. «Аиаша шәасҳәап, хаҭала, 
сара исҭахӡамызт сыхшара аҟаза-
ра амҩа ианылар, сара исҿыԥшыр. 
Ашәаҳәара, хаҭала, сара схы азыс-
кит, исыԥсҭазаарахеит. Аха, ибзиа-
ны исгәалашәоит «сызнысыз амҩа 
шымариамыз…» абаҩхатәра зегьы 
ирыцкуп, аха шәаҳәаҩык иаҳа-
сабала ашьақәгылареи анаҩстәи 
уԥсҭазаара аиҿкаареи ҳазҭагылоу 
аамҭазы ҳтәылаҿы ари мариам. 
Аха, ишырҳәо еиԥш, «Уара иуҳәо 
Анцәа иуциҳәозароуп…» 10 шықә-
са зхыҵуа сыхшара  реиҵбы Самаҭ 
ашәаҳәарахь ихы ирхеит. Саргьы 
асценахь дсыццәырҵхьеит. Уажәы 
ашәа иҳәоит, Хьыбла Мықә-ԥҳа 
напхгара зылҭо ахәыҷтәы гәыԥ «До-
реми» аҟны» – иҳәеит уи.

Ҳаиҿцәажәара хыркәшо Џьими 
Шәманиа иазгәеиҭеит, ашәаҳәаҩ 
изы ихадароу, аиааирақәа зегьы 
иреиҳау шҳамҭоу – ахәаԥшцәа рыб-
зиабара, урҭ рнапеинҟьабжь.

Ахәаԥшцәа рыбзиабара иаԥ-
сахахьоу абаҩхатәреи аԥышәеи 
змоу аестрадатә шәаҳәаҩы Џьи-
ми Шәманиа еснагь агәахәара изҭо 
аҳамҭақәа аԥхьаҟагьы изыԥшы-
зааит.

Џьими ирҿиара    
аҽарҭбаауеит

Зажәеи зашәеи 
еинаало

Алиса Гәажә-ԥҳа

 d Азқьышықәсақәа ирықәлоу 
ҳаҧсуа ҭоурых иагәыла-
ку адаҟьақәа даараӡа ирацәо-
уп. Даҟьацыҧхьаӡа иааҧшуе-
ит ҳтәыла ахаҿра, аҧсуа жәлар 
рнысымҩа, ҳажәлар иреиӷьу 
рхаҭарнакцәа рыхьӡқәа. 

Иҟан аамҭақәагьы аҧсуажәлар 
аҵара анрымамыз, ҳтәыла абла 
аныхҩаз. Усҟан ихадаз акы акә-
ны иҟаз аҧсуаа рҵарадара аҧы-
хра, аҵарадырра амҩа рзаартра 
акәын. Убри аамҭазтәи аҭоурых 
адаҟьақәа ҳарныҧшылар ихьӡ ла-
шаӡа ҳабла иаахгылоит Дырмит 
Гәлиа. Иахьагьы зыхьӡ ҳацу Дырмит 
Иасыф-иҧа илша даараӡа ирацәан 
усҟантәи аамҭазы. Хырхарҭа маца-
рак акәымкәа еиуеиҧшым ахыр-
харҭақәа рҿы аус иуан, имч-илша 
зегьы ижәлар ирзынархан.

 Ҳаҧсуа литература апатриарх, 
ажәларқәа рҟны ҳҿахәы ҳҳәаратәы 
ҳҟазҵаз, аҧсышәала ҳаҩратәы 

аҧсуа нбан аҧызҵаз Дырмит Иа-
сыф-иҧа Гәлиа сынтәа 150 шықәса 
ихыҵреи иара убасгьы агазеҭ "Аҧс-
ны" 105 шықәса ахыҵреи аиубилеи 
азгәарҭоит ҳтәылаҟны иахьабалак.

Ааигәа Аҧснытәи аҳәынҭқар-
ратә  университет афилологиатә 
факультет ажурналистика аҟәша 
астудентцәа аҵараиурҭаҿы еиҿыр-
кааит Аҧсны жәлар рпоет Дыр-
мит Гәлиеи агазеҭ "Аҧсны" риуби-
леитә шықәсхыҵрақәа ирызкыз 
агәырҕьаратә усмҩаҧгатә. Уаҟа 
астудентцәа азааҭгылеит Дырмит 
ду инысымҩа, ирыҧхьеит рхала 
еиқәдыршәаз Дырмит Гәлиа ирҿи-
ара иазкыз ражәахәқәа, иажәе-
инраалақәа. Анаҩс Дырмит иажәе-
инраала"Сыхаара сыҧсадгьыл" 
иалху ашәа нарыгӡеит. Ажәакала, 
Дырмит иҧсҭазаара ахәҭа хәыҷык 
аарҧшра, уи аҽагәылахалара рҽа-
зыршәеит астудентцәа. Дырмит 
Гәлиа ирҿиара еимгеимцарак иа-
лагӡаны узазааҭгылом, аха уи аим-
геимцара аҧсуа литература абду 
идоуҳа акәицқәа иеизҳауа ирны-
рыртә иҟалеит.  Миха Лакрба Дыр-
мит Гәлиа изкны 1919 шықәсазы 
ииҩыз иажәеинраала "Ушнеиуа 
унеи" ацәаҳәақәа ишырҳәо еиҧш, 
аҧсҭазаараҟны егьа уадаҩра ыҟа-

заргьы дышнеиуаз ҳнеилоит! 
Хаҭала Дырмит изку, лажәе-

инраала  даҧхьеит ажурналисти-
ка аҟәша аҩбатәи акурс астудентка 
Амҷҧҳа Мадина. 

Ҳхәыҷаахыс иаҳдыруа хьӡуп 
Дырмит Гәлиа,

Ҳаҧсҭазаара иагәылсуеит иара 
ицәаҳәақәа.

Иҩымҭақәа иҳаилдыркаауеит 
ацәгьа-абзиа,

Урҭ ирхәышәтәит ҳажәлар 
рыгәқәа. 

Аиашаз, иахьагьы актуалра зҵоу, 
иахьагьы иаҳҵо, ҳзызҿлымҳау  
Дырмит Гәлиа иҩымҭақәа усҟан-
тәи аамҭазы жәларык рыгәқәа 
рхәышәтәит ҳҳәар ҳалшоит. Избан 
акәзар, ҳлитература ашьаҭа кхеит 
иара иажәеинраалақәа рыла, хыр-
харҭала еиуеиҧшымыз, аха аҧсҭа-
заара ахаҭа зныҧшуаз иҩымҭақәа 
рыла. Уи даҽазныкгьы иарҵабыр-
гуеит Гәлиа Дырмит иҳаракыра, 
ижәлар рахь имаз абзиабара. 

Ишаҳдыруа еиҧш, 1919 шықәса 
жәабранмза 27 ҳаҧсуа жәлар рзы 
иҭоурых мшы дууп, усҟан Дырмит 
Гәлиа ибзоурала агазеҭ "Аҧсны" 
аҭыжьра хацыркын. 

Раҧхьаӡатәи аԥсуа агазеҭ "Аҧс-
ны", 1921 шықәсазы зыхьӡ  "Аҧс-
ны ҟаҧшь" ҳәа еиҭеикыз ҳаҧсуа 
культураҿы иааннакылоз, иахьа 
уажәраанӡагьы иааннакыло аҭыҧ 

ҳаҧсуа литература, ҳкультура, 
ҳпоезиа, ҳҭоурых аҟны даараӡа 
акраҵанакуеит.

Жәабранмза 27 арыцхә Аҧс-
ны амассатә информациатә 
хархәагақәа русзуҩцәа рзаанаҭтә 
ныҳәамшны иазгәарҭоит ҳтәы-
лаҿы.

 Убри инамаданы, Иван Па-
пасқьыр ихьӡ зху амилаҭтә библио-
тека аҟны иазгәаҭан агазеҭ "Аҧсны"  
ҭыҵижьҭеи 105 шықәса ахыҵра. Уи 
еиҿкаан абиблиотека апериоди-
катә кьыҧхь аҟәша аиҳабы Мадо-

на Џьапуаҧҳа лнапхгарала.  Уаҟа 
иалахәын: агазеҭ "Аҧсны" аредак-
тор хада Анқәаб Ахра, апрофес-
сор-ажурналист Бебиа Екатерина, 
ажурналистцәа Реидгыла аиҳабы 
Руслан Ҳашыг, ашәҟәыҩцәа Реид-
гыла ахантәаҩы Вахтанг Аҧҳазоу, 
Аԥсуа радио аиҳабы Адгәыр Гәын-
ба, Кристиан Бжаниа, аредакцие-
иа абиблиотекеи русзуҩцәа, асту-
дентцәа.

Аҧсуа  жәлар ҳҿахәы ҳҳәа-
ратәы ҳҟазҵаз,  апатриарх ҳҭоурых 
аҟны наунагӡа даанхоит. .

Азқьышықәсақәа ирықәлахо

Адоуҳа Ашьаҭаркҩы

Саида Ҳаразиа

 d " Унхартә еиҧш аҧсҭазаара 
аредакциа азура ауп аҩра ҵакыс 
иамоу. Убри ауп сара снапы зла-
кугьы" - ҳәа иҩуан апоет, апро-
заик, ажурналист, ауаажәларратә 
усзуҩы Фазиль Абдул-иҧа Искан-
дер. 

Хыхь иаагоу ихшыҩзцара иҧсҭа-
заара аныҧшуеит ҳҳәар ҳалшо-
ит, избанзар инижьыз иҩымҭа ҟаи-
маҭқәа аамҭа егьа царгьы иҧсраны 
иҟам, урҭ ишырныҧшыц ирныҧ-
шлоит аҧсҭазаара агәеисыбжь.

Ф. А. Искандер диит март 6, 1929 
шықәса рзы. Ихәыҷра  ихигон 
Аҟәа, аԥхынра ԥсшьара ҳәа дцон 
Чагьамҟа ианшьцәа рахь. Иахьазы, 
Искандер ибзоурала Чагьам аду-
неи зегьы иадыруа ҭыԥны иҟалеит, 
уаҟоуп ашәҟәыҩҩы ифырхаҵа ха-
да Сандрогьы нхарҭа ҭыԥс иахьи-
залихыз. Ҳәара аҭахума, аҧсуа қыҭа 

анхара, абзазара, аҧшӡара уҳәа 
ашәҟәыҩҩы ихаҭара ашьақәыргы-
лараҿы иааннакыло аҭыҧ маҷым. 
Чагьамтәи аҧсҭазаара рныҧшу-
еит имаҷымкәа икалам иҵыҵыз 
иҩымҭақәагьы.  Сахьаркыратә ҟа-
зара дула иаҧиҵаз арҿиамҭақәа 
ижәлар рыгәҭахәыцрақәа рнубаа-
лоит, убри азоуп урҭ ирыҧхьо ир-
зааигәоу акы акәны ргәаҿы изынхо. 

Апроза аҿы еиҧш апоезиаҿгьы 
Ф. Искандер илша рацәоуп. Иара 
икалам иҵыҵит: "Совесть", "Ночь и 
день", "Формула розы", "Огонь вода и 
медные трубы", "О матери', "Ежеви-
ка" уҳәа жәпакы хәы змаӡам ажәе-
инраалақәа. 

Иҩымҭақәа рфырхацәа хадақәа 
Аԥсны иузаҟәымҭхо иадҳәалоуп, 
иаҳҳәап еицырдыруа Сандро иоума, 
мамзар аҷкәын хәыҷы Чықь иоума, 
насгьы урҭ злахәу ахҭысқәа зегьы 
араҟоуп иахьымҩаԥысуа.

Зҩымҭақәа акырӡа игәцара-
ку Ф. Искандер иахьа иҧсы ҭаны 
дыҟазҭгьы ихыҵуан 95 шықәса. Иа-
ра иирамш инамаданы ааигәа Аҧс-

нытәи аҳәынҭқарратә университет 
афилологиатә факультет иара ихьӡ 
зху аудиториа аҟны имҩаҧган агәа-
лашәаратә хәылҧазы. Аусмҩаҧгатә 
хацыркуа Ф. Искандер ирҿиаратә 
мҩа дахцәажәеит аурыси аҳәаа-
нырцәтәи алитературақәа ркафедра 
анапхгаҩы, адоцент Наҭела Бахиа. 
Иара убас, Искандер изкыз ажәа 
зҳәаз дыруаӡәкуп аурыси аҳәаа-
нырцәтәи алитературақәа ркафед-
ра арҵаҩы еиҳабы Елена Кобахьиа. 

Елена Кобахьиа дазааҭгыле-
ит Искандер Мушьни Лашәриа 
иахь ииҩыз ашәҟәы, уи иагәыло-
уп абри аҩыза ацәаҳәақәа: "Амилаҭ 
хәыҷы аҟазаара амилаҭ дуқәа ре-
иҧшҵәҟьа аҵакы амоуп. Уи зыбзо-
уроу акәны иҟоуп амилаҭ хәыҷы рҭо-
урых, рыламыс, рыпату аиқәырхара 
анрылшо. Уи еиҧш иҟоу ажәлар 
егьырҭ ажәларқәа рҵас-қьабз аныр-
ра рынаҭар алшоит. Аиаша зыҩуа 
ашәҟәыҩҩцәа зегь реиҧш абри са-
ра агәеизҳара снаҭоит" - ҳәа ижәлар 
дрыхцәажәон еснагь Фазиль Аб-
дул-иҧа Искандер. Иара иҿаҧхьа 
хықәкыс иқәгылаз Аҧсны ахьӡ аҭ-
гара акәын, уи шьахәлаҵәҟьа илир-
шеит. 

Фазиль Абдул-иҧа еснагь иҳәон 
"Сара соурыс шәҟәыҩҩуп, аха Аҧс-
ны сазышәаҳәаҩуп" - ҳәа азгәарҭе-
ит иқәгылоз. Иара убас, ахәылҧаз 
иалахәыз идырбан Ф. Искандер 
иҧсҭазаареи ирҿиаратә мҩеи 
зныҧшуа Ибрагим Чкадуа иҭихыз 
адокументалтә фильм. 

Астудентцәа гәаҳәара дула 
иаҧхьеит Искандер ироманқәа 
"Сандро из Чегема", "Детство  Чи-
ка" рҟынтәи ацыҧҵәахақәа, иажәе-
инраалақәа, иафоризмқәа. 

Акырӡа игәылҭәаан Фазиль 
Искандер игәалашәара иазкыз 
ахәылҧаз. Уи ҭәын иара иажәа 
лыҧшаахқәа рыла.Астудентцәа ир-
ныруан иара ихәыцрақәа. Фазиль 
Искандер ирҿиаратә мҩа даараӡа 
иҭбаауп, иара адунеитә литература 
иазынижьит ибаҩхатәра иахылҵыз 
хәы змаӡам аҩымҭа ҟаимаҭқәа. Ари 
ҳажәлар зегьы рзы доуҳатә ҭын-
ха дууп. 

Адоуҳатә ҭынха ду

Аҧсны 
дазышәаҳәаҩын

 d Ихыркәшахеит Аԥсны ашах-
матқәа Рфедерациа апрези-
дент 70 шықәса ихыҵра иазк-
ны еиҿкааз, хымш имҩаԥысуаз 
ашахматқәа рзы атурнир.

 Атурнир хада рхы аладырхәит 
Аԥсны арегионқәа зегьы рҟынтәи 
40-ҩык  ашахматистцәа.   

Актәи аҭыԥ ааникылеит Кәа-
рацхьелиа Тристан (ақ. Аҟәа), 
аҩбатәи аҭыԥ - Табариан Артиом 
(ақ. Аҟәа), ахԥатәи аҭыԥ - Карапе-
тиан Альберт (ақ. Гәдоуҭа).

 Аветеранцәа рыбжьара актәи 
аҭыԥ ааникылеит Минасиан Сер-
геи (ақ. Очамчыра), аҩбатәи аҭыԥ - 
Наҟоԥиа Борис (ақ. Аҟәа), ахԥатәи 
аҭыԥ - Пак Леонид ( ақ. Гагра). 

16  шықәса зхымҵыц арԥарцәа 
рыбжьара актәи аҭыԥ ааникылеит 
Хәырхәмал Аинар (ақ. Очамчыра), 
аҩбатәи аҭыԥ - Багаҭелиа Нестор 
(ақ. Аҟәа), ахԥатәи аҭыԥ - Аџьынџьал 
Аскар (ақ. Аҟәа). 

16  шықәса  зхымҵыц аҭыԥҳацәа 
рыбжьара актәи аҭыԥ аанылкыле-
ит Лакәатаа-ԥҳа Сарида (ақ. Аҟәа), 
аҩбатәи аҭыԥ - Каменскаиа Софиа 
(ақ. Шәача), ахԥатәи аҭыԥ - Лакоба 
Сариа (ақ. Гәдоуҭа).  

 Атурнир Аԥсны аҿари аспорти 
русқәа рзы Аҳәынҭқарратә еилаки 
Аҟәа ақалақь Ахадара аҿари аспор-
ти русқәа рзы Аусбарҭеи иҟарҵаз 
адгыларала имҩаԥысуан.

Аҟаза ииубилеи

Ихыркәшахеит                 
аицлабрақәа

 d Ааԥынтәи аԥхарра аҽагәы-
лак, раԥхьа ишәҭуа ашәҭ ԥшӡақәа 
агәыдыҳәҳәала март раԥхьатәи 
амшқәа иааргоит аныҳәа ссир – 
март ааба. Ари аныҳәа иацуп аха-
ара, алахҿыхра, агәбылра, ад-
ныҳәаларақәа жәпакы. 

Иахьатәи амш азы адунеи 
акәакьқәа жәпакы рҿы иазгәарҭо, 
шәҭыла иҩычоу аныҳәа лаша иамо-
уп зышьаҭақәа ҵаулоу аҭоурых. Аҳә-
са ирызкыз аныҳәақәа ажәытәӡатәи 
ацивилизациагьы иадыруан. Аха 
март ааба жәларбжьаратәи аҳәса 
рымш акәны ишьақәгылеижьҭеи 
зқьышықәса ҵуам. Уи ашьаҭа акит 
XIX-XX ашәышықәсақәа рзы. Аҳәса 
рымш дара рзинқәа рышьақәыр-
гыларазы реицықәԥара иахылҿи-
ааит. Аҳәса рзинқәа рыхьчаразы 
раԥхьатәи рықәгыларақәа ируакын 
«марш пустых кастрюль» захьӡыз. 
Уи мҩаԥган март 8, 1857 шықәса-
зы. Усҟан шәҩыла Ниу-Иорк абатә 
зауадқәа русуҩцәа ақәгыларақәа 
еиҿыркааит. Дара зҿагылаз акәны 
иҟан инеиԥынкыланы 16 сааҭ аус 

ахьыруаз, насгьы рџьабаа ахәԥса 
нагӡаны иахьырмауаз. Шәышықә-
сабжак аныбжьыс ашьҭахь, 1908 
шықәсазы абатә зауадқәа русуҩцәа 
15 нызқьҩык  русуратә ҭагылаза-
ашьа хьанҭақәа ирҿагыланы ҩаԥхьа 
гәынамӡарала иқәгылт. Шықәсык 
аныбжьыс, 1909 шықәсазы азгәаҭа-
ра иалагеит ақәгылаҩцәа ирыдҳәа-
лаз аныҳәа.

1910 шықәсазы Асоциалистцәа 
аҩбатәи Жәларбжьаратәи ркон-
ференциа аҿоуп, аҳәса рзинқәа 
рзы иқәԥоз Клара Цеткин иахь-
рабжьылгаз  аҳәса рымш март 8 
рзы иазгәарҭаларц. Аконферен-
циа иалахәыз зегьы уи лажәа 
иақәшаҳаҭхеит.

Абасала, шәышықәса раԥхьа 
аҳәса рзинқәа рзы рықәԥара 
иахылҿиааит иахьа шәҭыла иҩы-
чоу, гәеизҳарыла иҭәу март 8. Ари 
аныҳәа рызкуп ҳанацәа, ҳандуцәа, 
ҳаҳәшьцәа, ҳарҵаҩцәа.

Март ааба аныҳәа инамаданы 
Аԥснытәи аҳәынҭқарратә универ-
ситет афилологиатә факультет асту-
дентцәа рырҵаҩцәа аныҳәа рыдыр-
ныҳәаларц еиҿыркааит аныҳәатә 
хәылԥазы. «Иахьатәи аныҳәа ла-
ша шәадныҳәалаз» ҳәа зегьы ра-
нацәа, рандуцәа, раҳәшьцәа, 

рырҵаҩцәа ирыдырныҳәалоит. 
«Ҳаргьы убас, астудентцәа ҳахьӡа-
ла ари амш шәыдаҳныҳәалоит 
ҳарҵаҩцәа ҳуниверситет арҵаҩратә 
еилазаара, иара убас аҭыԥҳацәа. 
Ишәзеиӷьаҳшьоит агәабзиара, аман-
шәалара, аныҳәатә гәалаҟазаара, 
ишәызгәакьоу рыԥхарра шәыцза-
аит есымша! Шәыԥсҭазаараҟны 
ирацәазааит агәырӷьареи алахҿы-
хреи зцу ахҭысқәа!» - ҳәа азгәаҭо 
астудентцәа аусмҩаԥгатә хацдыр-
кит. Ахәылԥаз гәылҭәаан ааԥынтәи 
агәалаҟазаара зцу ашәақәеи ажәе-
инраалақәеи рыла. Иара убас, асту-
дентцәа иқәдыргылеит аччареи аиу-
мори зҵаз асценка маҷқәа. Иумбар 
залшомызт уи арҵаҩцәа ргәалаҟа-
заара шышьҭнахыз, даараӡа ргәы 
ишахәаз. Астудентцәа изларылшоз 
ала рҽазыршәеит арҵаҩцәеи афи-
лологиатә факультет аҟны аҵара 
зҵо аҭыԥҳацәеи рныҳәа гәырӷьа-
рыла амҩаԥгара.

Ас еиԥш иҟоу ахәылԥазқәа рҵа-
кы даараӡа идууп, избанзар дара 
астудентцәа рзы ԥышәеихаҳаго-
уп, арҵаҩцәа рзы гәыҟаҵагоуп, аб-
зиа абзиа шахылҿиаауа узырдыруа 
шьаҿа ӷәӷәаны иҟоуп.

Мадина Амҷԥҳа,
ААУ афилологиатә факультет

ажурналистика аҟәша 
аҩбатәи акурс астудент

Март аныҳәа лаша

Аҳәса рымш

«Поедем поедим» – даҽазнык 
Аԥсны

 d  Аканал  НТВ аҭыхратә гәыԥ 
ақьафурҭа «Нарҭаа» аҿы еицыр-
дыруа ачашә – «лодочка» шырӡуа 
ҭырхуеит. 

Аҭыхрақәа ԥшьымш имҩаԥысуе-
ит. Апрограмма ахәҭақәа руак  Бзыԥ 
ақыҭан, асаркьа иалху ацҳа ахьыҟоу 
«Аԥсуа шҭаҿы» иҭыххоит. 

  Апрограмма «Поедем поедим» 
апродиуссер Екатерина Григолевич, 
адырраҭараҿы атуристцәа макьаназы 
цқьа ирзымдыруа  аҭыԥқәа -  «Аҩха-
аҭшәа иаҵәа» («Зелёный каньон»), 
«Х-чуанк» («Три котла»), аӡхыҽҽа 
«Адауы» (водопад «Великан») дыр-
бара шазԥхьагәаҭоу азы адырра 
ҟалҵеит. 

«Ҳара иҳаӡбеит Риҵа, Пицунда, 
Сталин идача ахәаԥшцәа дырба-
ра уажәазы мап ацәаҳкырц, избан 
акәзар арҭ аҭыԥқәа акырынтә ир-
бахьоу, ирдыруа ауп, уи ацымхәрас 
иҿыцу, аинтерес зцу аҭыԥқәа дырба-
ра ҳгәы иҭоуп»,  -  лҳәеит лара. 

Апрограмма  аефир ахь ицәырҵу-
еит мшаԥымза 27 рзы. 

«Ҳара ауаа рыхдырраҿы Аԥс-
ны иадҳәалоу аинтерес зҵоу ачыс 
хкқәа рыҟаҵара апроцесс аҭыхра 
ҳгәы иҭоуп, уахь жәаҳәарада иаҵана-
куеит аҵәы иахаҵаны акәацаӡрагьы», 
-  лҳәеит Екатерина Григолевич.  

Ари аҭыхра Федерико Арнальди 
имҩаԥиго Аԥсны иҭырхыз аҩбатәи 
аҭыжьымҭа ауп.   

«Фышықәса раԥхьа араҟа иа-
ра убасҵәҟьа апрограмма ҭижьхьан 
амҩаԥгаҩ Џьон Уоррен»,- лҳәеит 
апродиуссер

НТВ аҭыхратә гәыԥ


